
መጽሓፍ ቅዱስ በይኑ/sola scriptura 

መልሲ ኦርቶዶክስ ቤተክርስቲያን ንትምህርቲ ፕሮቴስታንት 

ብቀሲስ ጆን ዊትፎርድ 

ካብ ፕሮቴስታንት ናብ ኦርቶዶክስ ተመሊሱ ነቶም ኣብ ጌጋ መንገዲ ዘለዉ 

የሕዋቱ ናብ ሓቂ ዝበጽሕሉ መንገዲ ከካፍሎም ዘዳለዋ ሓጻር መጽሓፍ ኮይና፣ 

ምስ ኣንበብክዋ ኣዝየ ስለዝመሰጠትኒ ኣንቢብኩም፣ ኦርቶዶክሳዊ ርድኢት 

መጽሓፍ ቅዱስ ከተሐይሉ ቶርጊመያ ኣለኹ። ርእይቶ ተሃልዩኩም በዚ ኢሜይል 

ክትሰድዎ ትኽእሉ። ብናጻ ተቀበለዮ እየ እሞ፣ ብናጻ ኣሰጋግርዎ። 

መጽሓፍ ቅዱስ በይኑ /SOLA SCRIPTURA/ 

መልሲ ኦርቶዶክስ ቤተክርስቲያን ንትምህርቲ ፕሮቴስታንት 

ብስም ኣቦን ወልድን መንፈስ ቅዱስን ሓደ ኣምላኽ ኣሜን! 

መእተዊ 

ኦርቶዶክሳዉያን ኣመንቲ፣ ምስ ፕሮቴስታንት ኣብ ንገብሮ ዘተ፣ ዝበዝሐ ግዜ ዘይምርድዳእ ዝነገሶ ከንቱ ክትዕ ኮይኑ 

ክተርፍ ይርአ። እዚ ዝኮነሉ ቀንዲ ምክንያት፣ ኣብ ፕሮቴስታንት ዘለና ፍልጠት ድሩት ብምዃኑ እዩ። “ናይ ፕሮቴስታንት 
ዶክትሪን ወይ ዶግማ ካብ ምንታይ ይብገስ፧”፣ መሰረታዊ ፍልጠት የድልየና። መሰረታዊ ፍልጠት ሃይማኖቶም ዘለዎም 

ኦርቶዶክሳዉያን፣ ምስ ፕሮቴስታንት ክዛተዩ እንከለዉ፣ ተመሳሳሊ ጥቅሲ መጽሓፍ ቅዱስ እኳ እንተጠቐሱ፣ ግን 

ኣይረዳድኡን፣ ምክንያቱ ዘሰማምዖም ሓባራዊ ናይ ስነ-መለኮት ርድኢት (common theological basis) 

ስለዘይብሎም። እዚ ማለት፣ ፍልልዮም ክዛተይሉ ዘኽእሎም ሓባራዊ ርድኢት ስነ-መለኮት የለን። ንልዕሊ ዒስራሽሕን 

ካልኦትን ዝዀኑ ዝተፈላለዩ ጉጅለታት ፕሮቴስታንት፣ እሞ ኸኣ ነፍሲ ወከፎም፣ ቅኑዕ ርድኢት መጽሓፍ ቅዱስ’ዩ 

መሰረትና ምስዝብሉ፣ ክትዛተይ ብጣዕሚ ጸገም እዩ። 

ኣብ ዝሓለፈ ዓመታት ብዙሓት ሰባት፣ ኣብ ኦርቶዶክስ ቤተክርስቲያን ዘለዎም ተገዳስነት እንዳዛየደ ክመጽእ ተራእዩ። 

ምስ ዝነፈሰ ንፋስ ትምህርቲ ፕሮቴስታንት ናብዚን ናብቲን ምባል ዘሰልቸዎም፣ ሓቂ ዝደልዩ ክርስቲያናት፣ ናብታ 

ሓዋርያዊትን ኣጽናፋዊትን ዝኮነት ኦርቶዶክስ ቤተክርስቲያን ተመሊሶም፣ “ጥንቲ ክርስትና ከመይ እዩ ኔሩ፧” ኢሎም፣ 

ኣፍደገ ቤተክርስቲያን ብሕቶ ዝኩሕኩሑ ዉሕዳት ኣይኮኑን። ነዚ ኣገልግሎት ብጸጋ ኣምላኽ ንምዕያይ ከኣ፣ ዓሙቚ 

ፍልጠት ዘለዎም፣ ንክርስቶስ መሲሎም ዝነብሩ ንፉዓት ኦርቶዶክስ ክርስቲያናት የድልዩ። መስረተ እምነቶም ኣጸቢቖም 

ዝተማህሩን፣ “ፕሮቴስታንት’ኸ ካብ ምንታይ ይብገሱ፧” ዝብል ኣፍልጦ ዘለዎም ኦርቶዶክሳዉያን ክርስቲያናት ከነፍሪ 

ኣለና። 

እዋኑ ናይ ሓበሬታን ናይ ትምህርትን ኮይኑ፣ ክርስትና ግና ናይ ህይወት ጉዕዞ እዩ። ብዉልቅና ንክርስቶስ ንምምሳል ኣብ 

ንገብሮ ገድሊ (ቃልሲ) ኣበርቲዕና ብጸጋ ጐይታ እንዳተቓለስና፣ ህይወትና ናብ መንገዲ ቅድስና፣ ብንስሓ ክንመርሕ 

ይግባእ። እዚ ናይ ኩሉ ግዜ ዕማምና ኮይኑ፣ ጎኒ ጎኒ’ዚ ክልተ ዓበይቲ ነገራት ክንዓምም የድሊ። ቀዳማይ፣ ናብ ዉሽጢ 
ቤተክርስቲያና ሶሊኹ ካብ ዝኣቱ ትምህርቲ ምንፍቕና ክንቃለስ፣ ካልኣይ ከኣ፣ ቅኑዕ ትምህርቲ ኦርቶዶክስ ቤተክርስቲያን 
ናብ ፕሮቴስታንትን ካልኦትን ብግህዶ ምምስካር። ነዚ ክንገብር ከኣ፣ ነቲ ኣብ ቅድሜና ዘሎ መሰናኽል ክንብድህ 

ዘክእለና እኹል ፍልጠት ሓቂ ክንዕጠቕ የድሊ። 

ኣብ ፕሮቴስታንት ካብ ዝርአ ኣዝዩ በዳሂ ነገር፣ ኣብ ነንሕድሕዶም ዘለዎም ብዙሕ ፍልልይን ምጽራርን እዩ። ኣብ ነፍሲ 

ወከፍ ጉባኤታቶም ንዘሎ ግጉይ ትምህርቲ ወይ ምንፍቅና መልሲ ንምሃብ፣ ንኹሉ ኣርእስቲ ፈሊኻ ምጽናዕ የድሊ። እዚ 

ግና ፍታሕ ኣይኮነን። ሓደ ሰብ ንእምነት ነፍሲ ወከፍ ጉጅለ ፕሮቴስታንት ክርዳእ እንተደልዩ፣ ታሪክን ሓፈሻዊ ኣበጋግሳ 

ፕሮቴስታንት ቅድም ከጽንዕ ኣለዎ። ነዚ ፈሊጡ ኸኣ መሰረታዊ ርድኢት ስነ-መለኮታዊ ትምህርቶምን፣ ስርዓተ 

ኣምልኮኦምን ዓሙቚ ምርምርን. . . ወዘተ፣ ከምኡዉን ንህሉው ኣካይዳኦም ማለት ስምዒታዊነት\emotionalism\ ወይ 

ሓርነታዊነት \liberalism\ ዝምልከት ኣፈናዊ ርድኢት ክህልዎ ዉን የድሊ። ዋላ ነዚ ኹሉዉን ምድላዋት እንተገብርናሉ፣ 

ዳርጋ መዓልታዊ ዝተፈላለየ እምነት ዘለዎም ሓደስቲ ጉጅለታት ካብ ዶርሆ ፕሮቴስታንት ይጫጭሑ ከም ዘለዉ 

ኣይንዘንግዕ። ኣብ መንጎ ጉጅለታቶም ክንድዚ ዝኣክል ፍልልይ ይሃሉ ደኣ እምበር፣ ኩሎም ብሓፈሻ ፕሮቴስታንት 

ተብሂሎም ኣብ ዝፍለጡ እምነታት፣ ሓደ ናይ ሓባራዊ ጠርናፊት ትምህርቲ ኣላቶም። ዳርጋ ኩሎም ጉጅለታት 

ፕሮቴስታንት ንመጽሓፍ ቅዱስ ብቅኑዕ ከምዝተረድእዎ ይኣምኑን፣ መጽሓፍ ቅዱስ ከመይ ጌሩ ክትርጎም ከምዘለዎ 
ይሰማምዑን፣ ዋላኳ ነንሕድሕዶም ብዛዕባ መጽሓፍቅዱስ ዘይሰማምዑሉ ነጥብታት ይሃሉ። ኩሎም፣ ንመጽሓፍ ቅዱስ 
ካብ ትዉፊት ቤተክርስቲያን ወጻኢ፣ ብዉልቒ ክትርጎም  ከምዘለዎ ይሰማምዑ። 

‘እዚ ትምህርቲ’ዚ ስለምንታይ እዩ ጌጋ ኮይኑ፧ ንመጽሓፍ ቅዱስ’ኸ ከመይ ጌርና ክንርድኦን ከነጽንኦዖን ኣለና፧’ ንዝብል 

ሕቶታት፣ ጽቡቅ ጌርና እንድሕሪ ተረዲእናዮ፣ ነዚ ኣብ ላዕሊ ኣልዕልናዮ ዘለና ነገራት ፍታሕ ክንረኽበሉ ንኽእል። ናብ 

ዝተፈላለዩ እምነታት ኣጸቢቕና ምርምር ምስ ነካይድ፣ ዳርጋ ኩሎም፣ ብግዳማዊ ትርኢቶም ዝተፈላለዩ ይመስሉና። 

ንኣብነት ኣብ መንጎ ባብቲስትን /Baptist/ የሀዋ መሰካክርን/ Jehovahs Witness /  ዘሎ ፍልልይ፣ ብግዳም ብዙሕ 

ይመስል። ነዚ ኣቐዲምና ዝጠቐስናዮ ሓሳብ ተረዲእና ምስ ንዕዘቦም ግና ዳርጋ ብዙሕ ፍልልይ የብሎምን። ከማን ዕድል 

ጌርና፣ ሓደ ባብቲስትን የሀዋ መሰካክርን ብጥቅሲታት መጽሓፍ ቅዱስ ክኻራከሩ እንተንዕዘቦም፣ ክልቲኦም ተመሳሳሊ 

ጥቅሲ እንዳመላለሱ ከምዝጠቕሱን ግን ከኣ ክረዳድኡ ከምዘይኽእሉ ከነስተዉዕል ምኸኣልና። ስለምንታይ እንቴልና፣ 

ክልቲኦም ኣብ ኣተረጓጉማ መጽሓፍ ቅዱስ ዘለዎም ርድኢትን፡ ንመጽሓፍ ቅዱስ ዘለዎም ኣቀራርባን / approach / ጌጋ 

ስለዝኾነ። 

ስለምንታይ `መጽሓፍ ቅዱስ በይኑ’፧ 

Sola Scriptura ማለት ካብ ክልተ ናይ ላቲን ቃላት ዝተወስደ ኮይኑ “sola” በይኑ ወይ ጥራሕ፣ “Scriptura” መጽሓፍ 

ቅዱስ ፣ ብሓጺሩ መጽሓፍ ቅዱስ ጥራሕ ወይ መጽሓፍ ቅዱስ በይኑ። ፕሮቴስታንት፣ ካብ መጽሓፍ ቅዱስ ወጻኢ ካልእ 

ኹሉ ትዉፊት ቤተክርስቲያንን ትዉፊት ሓዋርያትን ፍጹም ኣይጥቀሙሉን፣ ኣይቅበልዎን። ንዓና ንኦርቶዶክሳዉያን ዉን 

ትዉፊት ሓዋርያት ኣጽኒዕና ብምሓዝናን ንስርዓት ኣምልኾናዉን ስለንጥቀመሉ፣ ከም ዝተጋገና ጌሮም ይምህሩ።  

ስለምንታይ ፕሮቴስታንት ከምዚ ዓይነት መርገጺ ሒዞም ንዝብል ሕቶ ንክንምልስ ታሪክ ምግንጻል የድሊ። ብፍላይ ኣብ 

ቦታ እቶም ቀዳሞት ጀመርቲ ፕሮቴስታንት /early reformers/፣ ማርቲን ሉተር፤ ኮይንና ነዚ ነገር ምስ ንምርምሮ እቲ 

ሓሳብ ብዝያዳ ንጹር ይኸዉን። ኣብቲ ግዜ ዝነበረ ኣካይዳ ናይ ሮም ካቶሊክ ቤተክርስቲያን ብልሽዉ (ቅኑዕ ዘይኮነ 

corrupt) ዝዀነ፣ ካብ ሓቀኛ ትዉፊት ዝረሓቀ ትምህርቲ ተዘዉትር ነበረት። ንዝነበራ ጌጋ ትምህርቲ ድማ ብሸፈነ 

‘ትዉፊት’ ትከላኸል ነበረት። ኣብ ሹመት ዝመጽኡ ‘ፖፕ’ ንዕዖም ዝመሰሎም ዝተፈላለየ ትምህርቲን ስርዓትን ይጅምሩ፣ 

(ንኣብነት ‘ናይ ፖፕ ፍጹምነት infallibility of the Pope’፡ ‘መንጽሄ እሳት purgatory’) ነቲ ዝተበገሰ ትምህርቲ ድማ 

“ትዉፊት” ብምባል ይኸላከሉ ኔሮም።  

ማርቲን ሉተር ምስ ከምዚ ዝኣመሰለ ኣዝዩ በዳሂ ኣካይዳ ክገጥም እንከሎ፣ እንትርፎ “መጽሓፍ ቅዱስ በይኑ” ዝብል 

ትምህርቲ ካልእ ኣማራጺ ኣይነበሮን። ብቐንዱ ናይ ሮማ ካቶሊክ ቤተክርስቲያን ብትዉፊት እንዳመኽነዩ ጌጋ መንገዲ 

ይስዕቡ ኔሮም፣ ሉተር ኸኣ፣ ንትዉፊት ሒዙ፣ ነቲ ጌጋ ክእርሞ ፍጹም ከምዘይኽእል ስለዝተረድኦ፣ ነቲ ሽዑ ዝነበረ 

ግጉይ ኣካይዳ ሮም፣ ብመጽሓፍ ቅዱስ ጥራሕ ክብድሆ መረጸ። ብናይ ሉተር ኣተሓሳስባ፣ ትዉፊት`ዩ ተጋግዩ።  

ነታ ቤተክርስቲያን ክሕድሳ እንተደኣኾይኑ ከኣ፣ ብመጽሓፍ ቅዱስ እንዳመሳኸረ ነቲ ተቃዉሞ ከበግሶ ኔርዎ። የግዳስ 

ንሱ ክጅምር እንከሎ፣ ንኩሉ ትዉፊት ፈጺሙ ከርሕቆ ኣይደለየን። ዋላ ንሱ ክምህር እንከሎ ብመጽሓፍ ቅዱስ “ጥራሕ” 

ኣይኮነን። ኣብጋግሳ ሉተር፣ ነቲ ኣብ ናይ ሮም ቤተክርስቲያን ዝነበረ ግጉይ ትምህርቲን ስርዓትን ብመጽሓፍ ቅዱስ ጌሩ 

ክርሕቆን ክኣልዮን`ዩ ደልዩ። ኮይኑ ግና ንሰዓብቱ ዘስመዖ መደረ፣ ካልእ ዝተፈልየ ጽልዋ የሕዲሩ፣ ናብዚ ሕጂ ንዕዘቦ 

ዘለና ኣካይዳ ፕሮቴስታንት በጺሑ።  

ብፍላይ እቶም ድሒሮም ንምንቅስቃስ ፕሮቴስታንት ዝመርሑ (radical reformers) ሓዳስያን፣ ነዚ ትምህርቲ ናብ 

ዝለዓለ ጥርዙ ኣብጽሕዎ።  

ኣብ ትምህርቲ  ‘መጽሓፍ ቅዱስ በይኑ’ ዘሎ ጌጋ ርድኢት 

ሀ. ኣብ ብዙሕ ግጉይ ርድኢት ዝተመስረተ ትምህርቲ እዩ  

ቀንዲ ጸገም ናይዚ ትምህርቲ’ዚ ኣብ ግምት (assumption) ዝተመስረት ምዃኑ። ግምት ማለት ሓደ ዝጭበጥ መርትዖ 

ኣብ ዘይህልወሉ ኩነታት “ክኸዉን ይኽእልዩ” ኢልካ እትወስዶ ኣብ ሓሳብ ዝተመስረተ ነገር እዩ። እዚ ግምት ቅኑዕ 

እንድሕሪ ኮይኑ፣ ጽቡቅ፤ ግጉይ ምስ ዝኸዉን ግና፣ ዋላ ካብዚ ግምት ተበጊስካ እተማዕብሎ ሓሳብን መደምደምታን 

ከይተረፈ ጌጋ ይኸዉን። ሓደ ሰብ፣ ግምት ወሲዱ ናብ ሓደ መደምደምታ ይበጽሕ እሞ፣ እቲ ዝበጽሖ መደምደምታ ጌጋ 

ምስ ዝኸዉን፤ ‘ኣብ ምንታይ ተጋግዬ ኔረ’፧ ኢሉ ነብሱ ክሓትት ይግባእ። ንህልው ኩነታቶም ተገንዚቦም ብቅንዕና 

ንእምነቶም ክምርምሩ ዝደልዩ ፕሮቴስታንት፣ “ኣካይዳ ፕሮቴስታንትን፡ ትምህርቲ ‘መጽሓፍ ቅዱስ ጥራይ’ ዝብልን 

ብሓቂ ካብ ኣምላኽ ዝነቐለ እንድሕሪ ኮይኑ፣ ‘ስለምንታይ መጽሓፍ ቅዱስ ሒዞም ነንሕድሕዶም ክሰማምዑ ዘይክእሉ 
ልዕሊ ዒስራ ሽሕ ዝኾኑ ጊጅለታት ተፈጢሮም፧’ ስለምንታይ ኣብ መሰረታዊ እምነት ክርስትና ክሰማምዑ ዘይከኣሉ፧ 
ካብ ትዉፊት ወጻኢ መጽሓፍ ቅዱስ ጥራይ በይኑ እኹል እንድሕሪኾይኑ፣ ስለምንታይ ባብቲስት፡ የሀዋ መሰኻክር፡ 

ካሪዝማቲክ፡ ሜቶዲስት ኩሎም፣ ዋላዃ ኣብ መጽሓፍ ቅዱስ ኢና ንኣምን እንተበሉ፣ ክሰማምዑ ግና ዘይክእሉ፧ 

ስለምንታይ ክልተ ካብዞም ዝጠቐስናዮም እኳ ኣብ ትምህርቲ መጽሓፍ ቅዱስ ክሰማምዑ ዘይኽእሉ፧ ብኹሉ 
መለኪዒታት መዚናካዮ ጌጋ ኮይኑ ንረኽቦ፣ እቲ ‘መጽሓፍ ቅዱስ ጥራይ’ ዝብል መሰረታዊ ትምህርቶም እዩ። 

ፕሮቴስታንት ኣብ እምነቶም ንዘሎ ብዙሕ ጉድለታትን ጌጋታትን ብብዙሕ ካልእ ምክንያታት ይግለጽዎ እምበር፣ ነቲ 

መበገሲ ኩሉ ጌጋታቶም ዝኾነ ‘መጽሓፍ ቅዱስ ጥራይ’ ዝብል ትምህርቲ ፍጹም ኣብ ምልክት ሕቶ ከእትዉዎ 

ኣይደልዩን። ነዚ መሰረተ ሃይማናቶም ዝኾነ ግጉይ ትምህርቲ’ዚ ምጥርጣር ወይ ምምርማር ማለት፣ ልክዕ ንህላወ 

ኣምላኽ ምጥርጣር ጌሮም እዮም ዝቖጽርዎ። ጐይታናን ኣምላኽናን መድሓኒናን ኢየሱስ ክርስቶስ ከምዝበሎ “ጽቡቕ ኦም 
ጽቡቕ ፍረ ይፈሪ፣ ሕማቕ  ኦም ድማ ሕማቕ ፍረ ይፈሪ” /ማቴ 7፥17/ ስለዝኾነ፣ ነቲ ‘መጽሓፍ ቅዱስ ጥራይ’ ዝብል 

ትምህርቲ ብፍሪኡ ምስ ንምርምሮ፣ ሓንቲ መደምደምታ ጥራይ ኢና ንረኽብ። ንሱዉን፣ እቲ ኦም እቲ “ይቚረጽ ናብ 
ሓዊ ድማ ይድርበ” /ማቴ 7፥19/። 

ግጉይ ግምት ቁ.1፦ ኣብ እምነት፡ ስነምግባርን፡ ስርዓት ኣምልኮን፣ ንዝህልወና ሕቶታት መጽሓፍ ቅዱስ እቲ ናይ 

መወዳእታ በያኒ ቃል እዩ። ፕሮቴስታንት፤ መጽሓፍ ቅዱስ ንኩሉ ሕቶታት ዝምልስን፣ ዘድልየና ሓበሬታ ዝህበና፣ ናይ 

መወዳእታ ቃል ኣምላኽ እዩ፣ ኢሎም ስለዝኣምኑ ንትዉፊት ሃዋርያትን ቤተክርስቲያን ኣይቅበልዎን። ግን ንሱ ድዩ እቲ 

ሓቂ!፧ 

፩. መጽሓፍ ቅዱስ ብዛዕባ’ዚ እንታይ ይብል፧ 

‘መጽሓፍ ቅዱስ ጥራይ’ ንምባል ብቐዳምነት ዝወሰድዎ ግምት፣ ንዂሉ ኣብ “ክርስቲያናዊ ህይወት” ዘድልየና 

መምርሒን፡ መልሲ ንሕቶታትናን፣ መጽሓፍ ቅዱስ እዂል እዩ። ንእምነት፡ ስነምግባርን፡ ስርዓት ኣምልኮን፣ ኲሉ ኣብ 

መጽሓፍ ቅዱስ ኣሎ። ነዚ መወከሲ ዝጠቕስዎ 2ይ ጢሞ 3፥15-17፦  

“ካብ ህጻንነትካ ጀሚርካ ነተን ቅዱሳት መጻሕፍቲ  ትፈልጠን ኢኻ። ንሳተን ንክርስቶስ ኢየሱስ ብምእማን ናብ 
ምድሓን ኬብጽሕ ዜኽእል ጥበብ ክህባኻ ይኽእላ እየን። እታ ናይ ኣምላኽ ሰብ ፍጹም፣ ንሠናይ ግብሪ ዘበለ ኣጸቢቑ 
ዝተዳለወ ምእንቲ  ኪኸዉን፣ ብመንፈስ ኣምላኽ ዝተጻሕፈ ቅዱስ መጽሓፍ ንትምህርቲ፣ ንተግሣጽ፣ ንምእራም፣ ቅኑዕ 
ናብራ ንምምሃር ይጠቅም እዩ።”   

ነዛ ጥቅሲ ከም መወከሲ ብምሓዝ፣ “እንድሕሪ ቅዱሳት መጽሓፍቲ ንሓደ ናይ ኣምላኽ ሰብ፣ ፍጹምን ኣጸቢቑ 

ዝተዳለወን ክገብርኦ ዝኽእላ እንተኮይነን፣ ስለምንታይ ትዉፊት የድሊ፣ መጽሓፍ ቅዱስ ጥራይ በይኑ እዂልዩ”1 ይብሉ። 

ብሓቂ እዛ ጽሕፍቲ ኸምዚ ዝገልጽዎ ዘለዉ መልእኽቲ ድዩ ዘለዋ፧ 

መጀመሪ ክኾነና ሓንቲ ሕቶ ክንምልስ ኣለና። ቅዱስ ጳዉሎስ ንጢሞቴዎስ ካብ ህጻንነትካ ጀሚርካ ትፈልጠን ኢኻ 

ዝብሎ ዘሎ ቅዱሳት መጽሓፍቲ ኣየኖት እየን፧ መቸም ቅ.ጳዉሎስ ብዛዕባ ሓድሽ ኪዳን ይዛረብ ከም ዘየሎ ርግጸኛታት 

                                                           
1 George Mastrantonis, trans., Augsburg and Constantinople: the Correspondence between the Tubingen 

Theologians and Patriarch Jeremiah II of Constantinople on the Augsburg Confession (Brookline, Mass.: Holy 

Cross Orthodox Press, 1982), 114. 

ኢና፣ ምክንያቱ ጢሞቴዎስ ህጻን እንከሎ ናይ ሓድሽ ኪዳን ጽሑፋት ገና ኣይተጻሕፋን ኔረን። ዋላ ቅ.ጳዉሎስ ነዛ 

መልእኽቲ ክጽሕፋ እንኸሎ ዉን፣ ገና ኣይተወድኣን ኔረን። ኹሉን ጽሑፋት ሓድሽ ኪዳን ተኣኺበን ብቀኖና ሓቀኛ 

ምዃነን ተረጋጊጹ ኣብ ኣገልግሎት ክርስትና ዝዋዓላ ድሕሪ ነዊሕ ዘመናት እዩ። ካብዚ ብምብጋስ፣ ኣብዚ መልእኽቲ`ዚ 

‘ቅዱሳት ጽሑፋት’ ኢሉ ጳዉሎስ ዝጠቐሰን፣ ንናይ ቡልይ ኪዳን መጽሓፍቲ እየን። ስለዚ ነዛ ጥቅሲ`ዚኣ ከም መወከሲ 

ሒዝና ‘ትዉፊት ኣየድልይን!’ ኽንብል እንድሕሪ ኮይኑ፣ ንትዉፊት ጥራይ ዘይኮነ፣ እንኮላይ ንመጽሓፍቲ ሓድሽ ኪዳንን፣ 

ከምኡዉን ነዛ መልእኽቲ እዚኣ ኣየድልይን ክንብል ኢና።     

ብካልኣይ ወገን ዉን፣ ቅ.ጳዉሎስ ብሓቂ ንትዉፊት ኣየድልይን ዝብል እምነት እንተኔርዎ፣ ስለምንታይ ኣብዛ ምዕራፍ 

እዚኣ ኣብ ብሉይ ኪዳን ዘይርኸብ መወከሲ ተጠቒሙ። ኣብዛ ምዕራፍ እዚኣ (2ይ ጢሞ 3፥8) ንሊቀ ነብያት ሙሴ 

ዝተቓወምዎ ክልተ ኣስማት ጠንቆልቲ ኢያኔስን ኢያንበሬስን ብምባል ጠቒስዎም።2 ኣስማት ናይዞም ጠንቆልቲ ግና ኣብ 

ብሉይ ኪዳን ኣይንረኽቦን። ኣብ ኦሪት ዘጸኣት ምስ ነንብብ፣ ክልተ ግብጻዉያን ጠንቆልቲ ንሙሴ ከምዝተቃወምዎ 

ጥራይ ይነግር እምበር ኣስማቶም ኣይጠቅስን (ምዕ 7-8)። ጳዉሎስ ነዚ ኣስማት ካብ ትዉፊት እዩ ረኺብዎ። እዚ ጥራይ 

ኣይኮነን፣ ኣብ መልእክቲ ይሁዳ እንተሪእና፣ ካልእ ኣብነት ትዉፊት ንረኽብ። ኣብ መልእክቲ ይሁዳ 14-15 ካብ መጽሓፍ 

ሄኖክ ዝተወስደ ካልእ ጽሑፍ ኣሎ። 

ቤተክርስቲያን ንጽሑፋት ሓድሽ ኪዳን ኣኪባ፣ ነተን ቅኑዓት ዝኾና መርሚራ፣ ብሓይሊ መንፈስ ቅዱስ ፈልያ፣ ብቀኖና 

ኣጽዲቓ ንዓና ዘረኸበትና ቀንዲ ዕላማ። ኣብ ካልኣይ ክፍለ ዘመን ዝነበሩ ከሓድያን መናፍቃን ብስም ሓዋርያት 

እንዳገበሩ መጽሓፍቲ የዳልዉ ኔሮም፣ ንኣብነት ናይ ቶማስ ወንጌል። እቶም ሽዑ ዝነበሩ ጉጅለ መናፍቃን፣ ትምህርቶም 

ኩሉ ካብ ቤተክርስቲያን ወጻኢ ስለዝነበረ፣ ኣብ ትዉፊት ሓዋርያት ዝተመስረተ ትምህርቲ ክምህሩ ኣይከኣሉን። ስለዚ 

ከም ኣማራጺ፣ ብስም ሓዋርያትን ናይ ብሉይ ኪዳን ቅዱሳንን ጌሮም፣ ዉሽጡ ዝተመረዘን ክሕደት ዝመልኦን መጽሓፍቲ 

ኣዳልዮም ንምእመናን የጋግዩ ኔሮም። ብኸምዚ ዓይነት ዉዲት ሰይጣን፡ ምእመናን ከይንታለል እያ እምበኣር፣ 

ቤተክርስቲያን ንኹለን መጽሓፍቲ ብቀኖና ዘጽደቐተን። ኣብቲ ግዜ`ቲ  ዉን ቤክርስቲያን ነቲ በዳሂ ሽግር ካብ ሓዋርያት 

ብዝተረኸበቶ ቅዱስ ትዉፊት ጌራ እያ ስዒራቶ። ኣብ ነፍሲ ወከፍ ቤተክርስቲያን ዝነበሩ መራሕቲ (ጳጳስ ወይ 

ኤጲስቆጶስ) ብቀጥታ ካብ ሓዋርያዊ ሹመት ዝተወራረደ ስልጣን ስለዝተቐብኡ፣ ነቲ ዝወሃብ ዝነበረ ናይ ክሕደት 

ትምህርቲ ታሪካዊ መበቆል ከም ዘይብሉ ብንጹር ንምእመናን የረድኡ ኔሮም። ኣጽናፋዊት ኦርቶዶክስ ቤተክርስቲያን 

(ኦርቶዶክስ ቅድሚ 2000 ዘመን ዝነበረትን ኣብ ኩሉ ቦታ ዘላን ሓንቲ ንሳ እያ) ብመንፈስ ቅዱስ ሕብረት ሓድነት 

ስለዝነበራዉን ነዚ ጸገም ብቐሊሉ በዲሃቶ እያ። ካብቲ ዝመጽእ ዝነበረ ክሕደት ዝመልኦ መጽሓፍቲ ኸኣ፣ ዝርዝር 

ብቀኖና ዝጸደቐ ሓቀኛ መጽሓፍቲ ሓድሽ ኪዳን ኣዳልያ፣ ገዛእ ርእሳ ክትሕሉ ከኣለት። ኣብ ዝርዝር ዝኣተዋ፣ እተን ኣብ 

ብሉይ ኪዳን ዝነበራን፣ ሓዋሪያትዊት መበቖል ዘለወን ጽሑፋት ሓድሽ ኪዳን እየን።      

ነዚ ዝርዝር ቅዱሳት መጽሓፍቲ ኣዳልያ ብቀኖና ኣጽዲቓ ክትእዉጅ እንኸላ ግና፣ ኩሉ ዘድሊ (ማለት ብዛዕባ እምነት 

ስርዓት ኣምልኮን) ኣብዘን ቅዱሳት መጽሓፍቲ ኣሎ፣ ካልእ ምዉሳኽ ኣይድልይን፣ ኣይበለትን። ኣብ ታሪክ ክንዕዘቦ ከም 

ንኽእል። ቤተክርስቲያን ንቅዱሳት ጽሑፋት ብቀኖና ዘጽደቐተን መራሕቲ ኣቦታት ኣብ ጉባኤ ተኣኪቦም እዮም። ነዚ 

ክገብሩ ቀንዲ ዝሓገዞም ከኣ፣ እቲ ኣብ ኩለን ቤተክርስቲያን ዝነበረ እምነትን ኣምልኮን እዩ። ንቀኖና ዝምልከት ሕቶ 

ክለዓል ኣንከሎ፣ ኩሎም ኣብ ዓለም ዝነበሩ ጳጳሳት ተኣኺቦም፣ ብዛዕባ ዶግማን ስርዓትን ተዛትዮም መዕለቢ ይገብርሉ።   

፪. ሓድሽ ኪዳን ንምንታይ ዕላማ ተጻሒፉ፧ 

ኣብ መጽናዕቲ መጽሓፍ ቅዱስ (ዋላ ኣብ ፕሮቴስታንት) ከነስተዉዕለሉ ካብ ዝግብኣና ነገራት ብዙሕ እኳ እንተኾነ፣ 

ቀንዲ ግን፣ ዓይነት ናይቲ መጽሓፍን፣ ከምእዉን ዕላማ ናይቲ መጽሓፍን መልእክቱን እዮም። ዝተፈላለዩ ዓይነት 

መጽሓፍቲ ዝተፈላለዩ ዓይነት መልእክቲን ኣገልግሎትን ኣለዎም። ዕላማ ናይቲ መጽሓፍ ወይ ክፋል ጽሑፍ (passage) 

ዉን ምስትዉዓል የድልዮ። ብሓፈሻ መጽሓፍቲ ሓድሽ ኪዳን ኣብ ኣርባዕተ ዓበይቲ ጉጅለ ንመቕሎም፣ ወንጌል፡ ታሪካዊ 

                                                           
2 The Illustrated Bible Dictionary, vol. 2 (Wheaton: Tyndale House Publishers, 1980), "Jannes and Jambres," by 

A. F. Walls, 733 -734. 

ፍጻሜታት (ግብረ ሓዋርያት)፡ መልእክቲታትን፡ ናይ ትንቢት መጽሓፍ(ራእይ ዮሃንስ) እዮም። ወንጌል፣ ናይ ጐይታና 

ኢየሱስ ክርስቶስ ህይወት፡ ሞቱን፡ ትንሳኤኡን ንክምስክር ተጻሒፉ። ታሪካዊ ፍጻሜታት ዘዘንትዋ መጽሓፍቲ፣ ቀዳሞት 

ክርስቲያናት ከመይ ኢሎም ይነብሩ ኔሮም፡ ኣብቲ ህይወት ዝነበሩ ቀንዲ ሓያላት ሰባትን፡ ፍጻሜታትን፣ የዘንትዉ፣ 

ኣብዚ ኹሉ ኸኣ ግብሪ እግዚኣብሔር ክሳዕ ክንደይ ዕዙዝ ከምዝነበረ የረድኣና። መልእክቲታት፣ ኣብ ዝተፈላለየ 

ቤተክርስቲያናት ንዝተላዕለ ሕቶታትን ሽግራትን ንምፍታሕን ንምምላስን ተጻሕፋ። ሓዋርያት ኣብ ዝተፈላለዩ ቦታታት 

ዞይሮም፣ ህዝቢ ናብ ክርስትና እምነት ቀይሮም፣ ቤተክርስቲያን መስሪቶም ናብ ካልእ ቦታ ይኸዱ ኔሮም። እዘን 

ዝተመስረታ ቤተክርስቲያናት (ማሕበራት) ዝተፈላለየ ሕቶታት፣ ዘይምስምማዕን፡ ጸገማትን፡ ምስዘልዕሉ ሓዋርያት 

ብመልእክቲታት (ደብዳቤ) ጌሮም የረድእዎም ኔሮም። ኣብዘን መልእክቲታት፣ ዶግማዊ ሕቶታት ተመሊሶም፣ ናይ 

ስርዓት ኣምልኮ (1ይ ቆሮ 11-14) ጸገማት ተፈቲሖም። ራእይ ዮሃንስ ናይ ትንቢት መጽሓፍቲ ኮይኑ፣ ብሓፈሻ 

እግዚኣብሔር ኣብ ኹሉ ነገራት ዘለዎ ዓወትን ልዕሉናን የረድኣና።  

ኣብዘን ጽሑፋት ሓድሽ ኪዳን ብግህዶ ንርድኦ ነገራት ኣሎ። ኩለን ጽሑፋት ንስርዓተ ኣምልኮ ከም ቀንዲ ዕላማ ጌረን 

መልእክተን ኣየመሓላልፋን፣ ማለት ንጹርን ዝርዝራዊ መምርሒ ክርስቲያናዊ ስርዓት ኣምልኮ ኣይምህራናን። ኣብ ብሉይ 

ኪዳን፣ ህዝበ እስራኤል ንእግዚአብሔር ዘምልክሉ ንጹርን ዝርዝራዊ ስርዓትን ኔርዎም (ኦሪት ዘሌዋዉያን፣ መዝሙር 

ዳዊትን)። ኣብ ሓድሽ ኪዳን ግና ቀዳሞት ክርስቲያናት ዝነበሮም ስርዓት ኣምልኮ ብዉሑድ መልክዑ ጥራይ’ዩ ተገሊጹ። 

ስለምንታይ፧ ስርዓት ኣምልኮ ስለዘይነበሮም ከም ዘይኮነ ርግጸኛታት ኢና፣ ቀዳሞት ክርስቲያናት ካብ ሓዋርያት 

ዝወረስዎ ምስ ስርዓት ኣይሁድ ዝመሳሰል ክርስቲያናዊ ስርዓት ኣምልኮ ከምዝነበሮም ናይ ታሪክ ተመራመርቲ 

(liturgical historians) ኣርጋጊጾምልና ኣለዉ 3። ንጽሑፋት ሓድሽ ኪዳን ኣስተዉዒልና ምስ ንምርምሮም፣ 

ክሪስቲያናት ብድሌቶምን ባህ ብዝበሎም መንገዲን ናጽነት ዝዓብለሎ ስርዓት ኣምልኮ ዘይኮነስ፣ እኳ ደኣ ብቅዳሴ 

ስርዓት የምልኩ ከምዝነበሩ፣ ጸሎት ናይ ሰዓታት ይሕልዉን (ግብ 3፥1)፣ ኣብ ቤተመቅደስን ሙክራብን ይግልገሉን (ግብ 

2፥46፡ 3፥1፡ 18፥4፡ 21፥26) ከምዝነበሩ የረድኣና። 

እቲ ካልእ ኸኣ፣ ብዛዕባ ዶግማዊ ትምህርቲ ኮይኑ፣ ኣብ ጽሑፋት ሓድሽ ኪዳን፣ ብፍሉይ ምልኣት ዘለዎ ኩሉ ትምህርተ 

ሃይማኖት ኣይንረኽብን። ንኩሉ ኣርእስቲታት ትምህርተ ሃይማኖት (comprehensive doctrinal instruction) 

ብዝሽፍን መንገዲን ዕላማን ኣይተጻሕፋን። ስለዚ፣ መጽሓፍ ቅዱስ ጥራይ በይኑ እኩል እንድህሪ ኮይኑ፣ ስለምንታይ 

ኩሉንትናዊ ነጥቢታት ዘማልአ ዶግማዊ ትምህርተ ሃይማኖት ጽሑፋት ዘይንረኽብ፧ ሕሰብዎ እሞ፣ መጽሓፍ ቅዱስ 

ንኹሉ ዶግማዊን ሃይማኖታዊን ሕቶታት ብንጹር እንተ ዝምልሶ፣ እዚ ኹሉ ሃይማኖታዊ ፍልልያት ኣይምሃለወን። 

የግዳስ ኣብ መጽሓፍ ቅዱስ ነዚ ኣይንረኽቦን።  

እዚ ክንብል ከለና ግና፣ ንመጽሓፍ ቅዱስ ንምንእኣስ ኣይኮነን። ካብ ከምዚ እግዚአሔር ይሓልወና! ኣብ ኦርቶዶክሳዊት 

ቤተክርስቲያን መጽሓፍ ቅዱስ ልዑል ቦታ ኣለዎ። መጽሓፍ ቅዱስ፣ ብመሪሒነት መንፈስ ቅዱስ ዝተጻሕፈ፡ ፍጹም ጌጋ 

ዘይብሉ፡ ናይ ልዕልና መዝነት ዘለዎ ምዃኑ ንኣምን፣ ኮይኑ ግና ንቤተክርስቲያን ዘድልያ ኹሉ ክርስቲያናዊ ነገራት 

ብምልኣት ኣይምህርን። ኸምቲ ኣቐዲሙ ዝተባህለ፣ ሓድሽ ኪዳን ብዛዕባ ስርዓት ኣምልኮ ብዉሑድ መልክዕ ጥራይ`ዩ 

ዝገልጾ፣ ስርዓት ኣምልኮ ግና ኣብ ክርስትና ዓቢ ቦታ`ዩ ዘለዎ። ልዕሊ ኹሉ ክንፈልጦ ዝግባኣና ነገር እንተሃልዩ፣ 

ቤተክርስቲያን እያ ንመጽሓፍ ቅዱስ ዓቂባ ዘረከበትና። እዛ ቤተክርስቲያን ኸኣያ ንሓዋርያዊ ስርዓት ኣምልኮ ዓቂባ 

ሒዛቶ ዘላ። ነዛ ቤተክርስቲያን፣ ሓዋርያዊ ስርዓት ኣምልኮ ኣይዓቀበትን ንብል እንተኾይንና፣ ንመጽሓፍ ቅዱስ ዉን 

ኣይዓቀበቶን ንብል ኣለና ማለት`ዩ።4  

                                                           
3 Alexander Schmemann, Introduction to Liturgical Theology (Crestwood NY: St Vladimirs Seminary Press, 

1986), 51 ff. 
4 ኣብ ባይታ ምስ ንርእዮ፣ መማህራን ፕሮቴስታንት ነዚዮም ዝገብሩ ዘለዉ። ዋላዃ መምርሒ ፕሮቴስታንት መጽሓፍ ቅዱስ በይኑ ዝብል 
እንተዀነ፣ ናይ ዘምንና መማህራን ፕሮቴስታንት ግና ብዘመናዊነት ዝተዓብለሉ ብምዃኑ፣ መጽሓፍ ቅዱስ ፍጹም ሓቂ`ዩ፣ ወይ ብመርሒነት 
መንፈስ ቅዱስ`ዩ ተጻሒፉ ዝብል ኣምር ኣብ ምልክት ሕቶ ከእትዉዎ ጀሚሮም ኣለዉ።እዞም መማህራን ንገዛእ ርእሶም ልዕሊ መጽሓፍ ቅዱስ 
ብምግባር፣ ዘድልዮም መሪጾም ነቲ ምስቲ ናቶም ሓሳብ ዘይሰማማዕ ግና “ከም ሓደ ጽዉንጽዋይን ዘይተፈጸመ ታሪኽን ጌሮም ብምርኣይ” 
ይነጽግዎ ኣለዉ። ኩሉ መዝነት ዉን ንገዛእ ርእሶም ሂቦም ይርኸብ። 

፫. ኣብ ግብሪ ምስ ንርእይ፣ ንፕሮቴስታንት መጽሓፍ ቅዱስ ጥራይ በይኑ “እኹል” ድዩ፧ 

ፕሮቴስታንት “መጽሓፍ ቅዱስ ጥራይ እመኑ” ብምባል ደጋጊሞም ይዛረቡ፣ መጽሓፍ ቅዱስ ከተንብቦ ኸለኻ ግና ብዙሕ 

ሕቶታት ይለዓል። ንኣብነት መጽሓፍ ቅዱስ ጥራይ በይኑ እኹል እንተኾይኑ፣ ስለምንታይ ንዶግማን ክርስቲያናዊ 

ህይወትን ዝምልከት ዝተፈላለየ መጽሓፍቲ የሕትሙ፧ መጽሓፍ ቅዱስ ጥራይ በይኑ ንክርስቲያናዊ ህይወት እኹል 

እንተኾይኑ፣ መጽሓፍ ቅዱስ ጥራይ ዘይህብዎም፧ መጽሓፍ ቅዱስ ጥራይ በይኑ “እኹል” እንተኾይኑ ስለምንታይ 

ቀጻልነት ዘለዎ ሓደ ዓይነት ዉጽኢት (consistent results) ዘይህበና፧ ማለት ስለምንታይ ኹሎም ፕሮቴስታንት ሓደ 

ዓይነት እምነት ዘይህልዎም፧ መጽሓፍ ቅዱስ ጥራይ በይኑ እኹል እንተኾይኑ፣ ስለምንታይ ቁጽሪ ዘይብሉ መደባት 

መጽናዕቲ መጽሓፍ ቅዱስ ኣድለየ፧ ስለምንታይ ስብከትን ትምህርትን ኣድለየ፣ መጽሓፍ ቅዱስ ጥራይ ዘየንብቡሎም፧ ነቲ 

ሓቂ ኣይቅበልዎን እምበር፣ እቲ መልሲ፣ መጽሓፍ ቅዱስ በይኑ ክትርድኦ ኣይከኣልን። ኹሎም ፕሮቴስታንት “ትዉፊት” 

ኢሎም ኣይሰየምዎን እምበር፣ ናይ ባዕሎም ትዉፊት ኣለዎም! ኩሎም የሀዋ መሰኻክር ሓደ ዓይነት እምነት ክህልዎም፣ 

ኩሎም ባብቲስት ሓደ ዓይነት እምነት ክህልዎም ወዝቢ ኣይኮነን። እዞም ክልቲኦም ጉጅለታት በብወገኖም መጽናዕቲ 

መጽሓፍ ቅዱስ ጌሮም ኣይኮኑን ኣብዚ እምነት በጺሖም፣ መስረቶም ሓደ ዓይነት ትዉፊት እዩ። ካብ ተመሳሳሊ ትዉፊት 

እዮም ተበጊሶም። ስለዚ እቲ ቀንዲ ሕቶ፣ መጽሓፍ ቅዱስ ወይ ትዉፊት ኣይኮነን። ማለት “ንመጽሓፍ ቅዱስ ጥራይ ዲና 

ክንኣምን፣ ወይስ ትዉፊት ዉን ክንጥቀመሉ ኣለና፧” ኣይኮነን። እቲ ቀንዲ ሕቶ፣ “መጽሓፍ ቅዱስ ንምቱርጓም ነየናይ 
ትዉፊት ኢና ክንጥቀም፧”  ኣየናይ ትዉፊት ኢና ክንቕበል፧ ሓዋርያዊ ትዉፊት ኦርቶዶክስ፣ ዋላስ ኣብ በብግዚኡ 

ዝቀያየር፡ ሱር ዘይብሉ ትዉፊት ፕሮቴስታንት፧ 

ግጉይ ግምት ቁ.2፦ መሰረት ቀዳመይቲ ቤተክርስቲያን መጽሓፍ ቅዱስ ኔሩ፣ ትዉፊት ግና ሰባት ድሕሪ ግዜ 

ዘተኣታተዉዎ ብልሽዉና እዩ።  

ብፍላይ ኣብቶም ወንጌላዉያንን ካሪዝማቲክን ዝበሃሉ ጉጅለታት፣ እቲ “ትዉፊት” ዝብል ቃል፣ ክርስቲያናዊ መልክዕ 

ዘይብሉ፣ ን “ስጋዊ”፡ “ብመንፈስ ምዉት ዝኾነ”፡ “ኣዕናዊ” ወይ “ንኣጉል ኣኽራሪነት” ዝምልከት ቃል ጌሮም ይርድእዎ። 

ንሓድሽ ኪዳን ከንብቡ ከለዉ ዉን፣ ትዉፊት ምስ ቅዱሳት ጽሑፋት ዝጻረር ኮይኑ ይስምዖም፣ ብኸምዚዉን ንትዉፊት 

የወግዝዎ። ኣብ ቀዳማይ ክፍለ ዘመን ዝነበረት ቤተክርስቲያን ስርዓት ቅዳሴ ኔርዋ፣ ዝበሃል ፈጺሞም ኣይቅበልዎን። 

ከምቲ ናቶም ኣባሃህላ፣ “ቤተክርስቲያን ምስ ተበላሸወት እዩ፣ እዚ ናይ ቅዳሴ ስርዓት ተኣታትዩ” ይብሉ። እዞም ሰባት 

ግና፣ ንመጽሓፍ ቅዱስ ጽቡቕ ጌሮም ኣጽኒዖም፣ ጽሑፋት ቀዳሞት ኣቦታት መርሚሮም፣ ታሪክ ቀዳሞት ክርስቲያናትን 

ቤተክርስቲያንን ምስ ዝፍትሹ፣ ሓደ ፍሉይ ነገር ይበርሃሎም። ንኣብነት፣ ቀዳሞት ክርስቲያናት ሰንበት ሰንበት ናብ 

ቤተክርስቲያን ዝማልእዎ መጽሓፍ ቅዱስ ኣይነበሮምን፣ ኣብቲ ግዜ ቀሊል ናይ ሕትመት መሳርሒ ስለዘይነበረ፣ ክፋል 

መጽሓፍ ቅዱስ እኳ ክህልወካ ኣጸጋሚ ኔሩ። ዉሕዳት ሰባት ጥራይ እዮም፣ መጽሓፍ ቅዱስ ዝነበሮም። ኣብ ክንድዚ 

ኸኣ፣ መጽሓፍ ቅዱስ ቤተክርስቲያን ንኣምልኾ ኣብ ትእከበሉ ስፍራ ይቕመጥ፣ ወይ ኸኣ ሓላፍነት ብዝተዋህቦ ኣገልጋሊ 

ይተሓዝ ኔሩ። መብዛሕቱአን ቤተክርስቲያናት ሙሉእ መጽሓፍቲ ብሉይ ኪዳን ኣይነበረንን፣ ዋላ ሓድሽ ኪዳን እንተኾነ 

ኣይነበረንን። ምክንያቱ ሓድሽ ኪዳን ክሳብ መወዳእታ ቀዳማይ ክፍለ ዘመን ኣይተወድአን ኔሩ፣ ደሓር ዉን ብቀኖና 

ዝጸደቀ ኣብ ራብዓይ ክፍለ ዘመን እዩ። እዚ ክበሃል ከሎ፣ ቀዳሞት ክርስቲያናት መጽሓፍ ቅዱስ አየጽንዑን ኣይኮነን። 

መጽሓፍ ቅዱስ ብሓቂ የጽንዕዎን ይምርምርዎን ኔሮም፣ ግን ብዉልቂ ዘይኮነሲ፣ ብሕብረት እዩ። ኣብ ቀዳማይ ክፍለ 

ዘመን ዝነበሩ ክርስቲያናት ንመጽሓፍቲ ብሉይ ኪዳን ይመርምርዎን የጽንዕዎን ኔሮም። ምክንያቱ ከምቲ ኣቐዲሙ 

ዝተባህለ፣ ሓድሽ ኪዳን ኣይተዛዘመን ኔሩ። ስለዚ ከምዚ ካብ በልና፣ ኣብዚ ዓበይቲ ሕቶታት ክለዓል ግድንዩ። ቀዳሞት 
ክርስቲያናት ብዛዕባ ወንጌል፣ ብዛዕባ ህይወትን ትምህርቲን ጐይታ፣ ብዛዕባ ስርዓት ኣምልኮ፣ ብዛዕባ ባህሪያት ጐይታናን 
መድሓኒናን ክርስቶስ. . .ወዘተ ከመይ ጌሮም ክፈልጡ ከኣሉ፧ ኣብቲ ግዜቲ ካብ ሓዋርያት ዝተረኸብዎ ኣፈ ታሪካዊ 

ትዉፊት ጥራይ ኔርዎም። ብቐጥታ ካብ ሓዋርያት ዝተማህሩ ብዙሓት ምእመናን ኔሮም። ግን ድሕሪ ቀዳማይ ክፍለ 

ዘመን፣ ኩሎም ሓዋርያት ብሰማእትነት ስለዝሓለፉ፣ ኣብቲ ግዜቲ ዝነበሩ ምእመናን ካብ ትዉፊት እዮም ንክርስትና 

ዝተማህሩ። ድሒሮም ዝመጽኡ ወልዶ ብሓድሽ ኪዳን ኣቢሎም ንጽሑፋት ሓዋርያት የንብቡ እኳ እንተነበሩ፣ 

ቀዳመይቲ ቤተክርስቲያን ግና ንኩሉንትናዊ ህይወት ክርስትና ዳርጋ ካብ ትዉፊት እያ ተቀቢላቶ። 

እዚ ዉን ኣብ ጽሑፋት ሓድሽ ኪዳን ብግልጺ ንረኽቦ። ንኣብነት ኣብ ጽሑፋት ቅ. ጳዉሎስ ናብ ሰብ ተሰሎንቄ ንርአይ፦ 

“እምበኣር ኣቱም ኣሕዋትና! ጸኒዕኩም ቁሙ፣ ነቲ ብቓል (ቃላዊ ትምህርቲ) ኮነ ብመልእኽትና ዝመሃርናኩም ትዉፊት 

ከኣ ሓዝዎ።” (2ይ ተሰ 2፥15) (Therefore, brethren, stand fast and hold the traditions which ye have 

been taught, whether by word [i.e. oral tradition] or our epistle) 

ትዉፊት ዝብል ቃል ብግሪክ “ፓራዶሲስ paredosis” ብእንግሊሽ ኸኣ “ትራዲሽን tradition” ይበሃል። ናይ ግሪክ 

ኦርቶዶክስ ቤተክርስቲያን ብዛዕባ ትዉፊት ክትምህር ከላ ነዛ ቃል እያ ትጥቀም። ፕሮቴስታንት ኣብ ዘሕትምዎ መጽሓፍ 

ቅዱስ ነዛ ቃል ናብቲ ንዕዖም ዝጥዕሞም ቃል ይቅይርዋ ኮይኖም እምበር፣ መጽሓፍ ቅዱስ ጽቡቅ ጌርና ምስ ንምርምሮ 

ዝያዳ ክበርሃልና`ዩ። ትዉፊት፡ ፓራዶሲስ፡ ትራዲሽን ማለት ብሓጺሩ “ዝተወፈየ ወይ ዝተሰጋገረ” ማለት እዩ። ቃል 

ብቃሉ ካብ ኣወፈየ ዝብል ግሲ ዝተወስደ ኮይኑ፣ ትርጉሙ ምስግጋር ወይ ምትሕልላፍ እዩ። ኣብ መጽሓፍ ቅዱስ፣ እዛ 

ቃል ብኣወንታዊን ኣሉታዊን መልክዕ ተገሊጻ ንረኽባ። ኣብቲ ንናይ ፈሪሳዉያን ናይ ሓሶት ትምህርቲ ክግለጽ እንከሎ 

ትዉፊት ብምባል ብኣሉታዊ መልክዑ ይገልጾ (ማር 7፥3፡5፡8)፣ ኣብቲ ናይ ቤተክርስቲያን ቅኑዕ ትምህርቲ ክዛረብ 

እንከሎ ኸኣ ብኣወንታዊ መልክዑ ተገሊጹ ንረኽቦ። ስለዚ ናይ ፈሪሳዉያን ትዉፊት ግጉይ ዝገብሮ፣ ናይ ቤተክርስቲያን 
ትዉፊት ግን ቅኑዕ ዝገብሮ እንታይ እዩ፧ እቲ ምንጪ! ሓደ ትውፊት ቅኑዕ ወይ ግጉይ ዝበሃል ብምንጩ እዩ። ጐይታ 

ኢየሱስ፣ ምንጪ ናይ ፈሪሳዉያን ትዉፊት “ትዉፊት (ስርዓት) ሰብ the tradition of men” ብምባል ናይ ሰብ ምዃኑ 

ኣረጋጊጹልና ኣሎ። ቅዱስ ጳዉሎስ ግን በቲ ሓደ ወገን፣ ናይ ክርስትና ትዉፊት ሓቀኛ ምዃኑ ክገልጽ እንከሎ ከምዚ 

ይብል “ብዂሉ ስለ እትዝክሩንን፣ ከምቲ ዝመሃርኩኹም [paredoka, a verbal form of paradosis] ጌርኩም ነቲ 

ትዉፊት [paradoseis] ስለ ዘጽናዕኩምዎን ኣመስግነኩም ኣሎኹ።” (1ይ ቆሮ 11፥2)። ነዚ ትዉፊት ግን ብመጀመርታ 

ካበይ ረኺብዎ፧ “እቲ ንኣኻትኩም ዘምሓላለፍኩልኩም ነቲ ካብ ጐይታ ዝተቐበልክዎ [paredoka] እየ” (1ይ ቆሮ 11፥
23)። ኦርቶዶክስ ቤተክርስቲያን ነዚ ከተመልክት እያ ሓዋርያዊ ትዉፊት ትብለና “በቲ ሓንሳዕ ንሓዋሩ ንቕዱሳን 
ዝተዋህበት እምነት” (ይሁዳ 3)። ምንጪ ናይ ቤተክርስቲያን ትዉፊት፣ ባዕሉ ክርስቶስ እዩ። ክርስቶስ ባዕሉ፣ ብቐጥታ 

ናብ ሓዋርያት ኣወፈዮ። በቲ ዝገብሮ፡ ዝምህሮን፡ ዝዛረቦን ኣሰጋጊርዎ። ኹሉ ንሱ ዝገብሮን ዝመሃሮን ኣብ መጽሓፍ 

ኣይሰፈረን “ኲሉ በብሓደ ተጻሒፉ እንተ ዝኸዉንሲ፣ ነቲ ዝተጻሕፈ መጽሓፍቲ ዂሉ እዚ ዓለም እኳ ኣይምኣኸሎን 
ይመስለኒ።” (ዮሃ 21፥25)። ሓዋርያት ነዚ ካብ ጐይታ ዝተቐበልዎ ፍልጠት ናብ ቤተክርስቲያን ኣዉሪሶማ። 

ቤተክርስቲያን “ናይ ሓቂ ዓንዲን መሰረትን” (1ይ ጢሞ 3፥15) ክትከዉን ዝኸኣለት ነዚ ሃብቲ`ዚ ስለዝዓቀበቶ እዩ። 

ሓድሽ ኪዳን በዚ መንገዲ ኣነጺሩ የረድኣንና። ቀዳመይቲ ቤተክርስቲያን ብሓዋርያት ኣቢላ ካብ ጐይታ ዝተቐበለቶ ናይ 

ቃልን ጽሑፍን ትዉፊት ኔርዋ። ኣብቲ መጀመርያ እቲ ጽሑፋዊ ትዉፊት፣ ሙሉእ ኣይነበረን። ገሌአን ቤተክርስቲያናት 

ክፋል ጥራይ እዩ ኔርወን፣ ማለት ገሌአን ቤተክርስቲያናት መልእክቲታት፣ ገሌአን ኸኣ ወንጌል ኔርወን። ቀስ ብቀስ ማለት 

ድሕሪ ግዜ እዘን ጽሑፋት ተጠርኒፈን ሓድሽ ኪዳን ተባህላ። ቤተክርስቲያን ነቶም ቅኑዓት (authentic) ጽሑፋት 
ከመይ ጌራ ክትፈልየን ከኣለት፧  ከምቲ ኣቐዲሙ ዝተባህለ፣ መናፍቃን ናይ ሓሶት ትምህርቲ ከመሓላልፉ ብስም 

ሓዋርያት ጌሮም ዘዳልዉዎ ጽሑፋት ኔሩ። ቤተክርስቲያን ነቲ ናይ ሓዋርያት (ሓቀኛ) ካብቲ ናይ ሓሶት (መናፍቃን) 

ከመይ ጌራ፣ ክትፈልዮ ከኣለት፧ እቲ ብቃል ዝተወራረሱ ትዉፊት እዩ፣ ቤተክርስቲያን ነዚ ዉሳነ ክትዉስን ዝሓገዛ።   

ፕሮቴስታንት ንቅዱስ ትዉፊት ፍጹም ዝቃወሙሉ ምኽንያት፣ ንሳቶም ዝፈልጥዎ፣ ነቲ ኣብ ናይ ሮማ ካቶሊክ 

ቤተክርስቲያን ዘሎ ትዉፊት እዩ። ናይ ሮም ትዉፊት፣ ኣብ ስልጣን ብዝተሾመ ፖፕ ዝቀያየርን፣ ቅድም ዘይነበረ ሓድሽ 

ትምህርቲ ዝፈጥርን እዩ (ንኣብነት ፍጹምነት ናይ ፖፕ Papal Infallibility)። ብኣንጻሩ ናይ ኦርቶዶክስ ትዉፊት 

ኣይቅየርን ኣይዓብይን። እቲ ቅድም ዝተረኸበቶ ክሳብ ሕጂ ኣሎ። ቤተክርስቲያን ካብ መናፍቃን ዕንቅፋታት ክገጥማ 

እንከሎ፣ ነቲ ሓቂ ካብቲ ጌጋ ፈልያ ብንጹርን ዓሚቕን መንገዲ ተኸላኪላ እያ፣ ኮይኑ ግና እቱ መሰረታዊ ሓቂ 

ኣይቅየርን። ምናልባት ኣብ ታሪካዊ ጉዕዞኣ፣ ቤተክርስቲያን ንዝሓለፈቶ ተሞክሮ ትምሃረሉ እያ፣ ነቶም ካብቲ ህይወት 

ዝቦቐሉ ቅዱሳን ኣይትርስዖምን፣ ነቲ እምነት ብሓቂን ቅኑዕን መንገዲ ስለዝገለጽዎ፣ ጽሑፋቶም ዓቂባቶ ኣላ። ምክንያቱ 

“በቲ ሓንሳዕ ንሓዋሩ ንቕዱሳን ዝተዋህበት እምነት” (ይሁዳ 3) ክንጸንዕ ስለዘለና። 

ግን፣ ቤተክርስቲያን ንሓዋርያዊ ትዉፊት ከም ዝዓቐበት እንታይ መረጋገጺ ኣለና፧ ሓጺር መልሲ፣ እግዚአብሔር ባዕሉ 

ኣብ ቤተክርስቲያን ከም ዝዕቀብ ጌርዎ፣ ምክንያቱ ከምኡ ከምዝገብር ቃል ኣትዩልና እዩ። ጐይታናን ኣምላኽናን 

መድሓኒናን ኢየሱስ ክርስቶስ፣ ንቤተክርስቲያኑ ኣብ ከዉሒ ከምዝሓንጻን፣ ኣፈደገታት ስኦል ዉን ከምዘይሕይልዋ 

ተማባጺዑልና እዩ (ማቴ 16፥18)። ክርስቶስ ባዕሉ ርእሲ ቤተክርስቲያን እዩ (ኤፈ 4፥16)፣ ቤተክርስቲያን ኸኣ ኣካሉ 

(ኤፈ 1፥22-23)። ቤተክርስቲያን ንሓዋርያዊ ትዉፊት ኣጥፊኣቶ እንቴልና፣ እቲ ሓቂ ኣብ ቤተክርስቲያን የለን፣ 

ቤተክርስቲያን ዉን ማዕከን ሓቂ ኣይኮነትን ማለት እዩ። ምክንያቱ ቤተክርስቲያን ናይ ሓቂ ዓንድን መሰረትን ስለዝኾነት 

(1ይ ጢሞ 3፥15)። ፕሮቴስታንት ዝደጋግምዎ ልሙድ ኣገላልጻ ታሪክ ቤተክርስቲያን፣ ካብ ዘመን ቆስጠንጢኖስ ክሳብ 
ዘመነ ሕዳሴ (16 ክ.ዘ. ምንቅስቃስ ፕሮቴስታንት ዝጀመረሉ) ቤተክርስቲያን ኣብ ጥፍኣት ጉዕዞ ኔራ፣ ይብሉ። እዚ ማለት 

ካብ ዘመን ሓዋርያት ክሳብ ክሳብ ዘመን ቆስጠንጢኖስ ቤተክርስቲያን ኣብ ቅዱስ መንገዲ ኔራ፣ ደሓር ግን ክሳብ 

ምንቅስቃስ ፕሮቴስታንት ዝጅምር፣ ቤተክርስቲያን ኣብ መንገዲ ጥፍኣት ኔራ፣ እዩ። በቲ ካልእ ኣገላልጻ፣ ንልዕሊ 1200 

ዓመት ኣፈደጋታት ስኦል ንቤተክርስቲያን ሓይሎማ ኔሮም፣ ማለት እዩ። በዚ ናቶም ኣበሃህላ ንቃል ኣምላኽናን 

መድሓኒናን ኢየሱስ ክርስቶስ የፍርስዎ ኣለዉ። ኣይኮነን ንክንድዚ ዝኣክል ነዊሕ ዘመናት፣ ንሓንቲ መዓልቲ ዉን ትኹን፣ 

ቤተክርስቲያን ኣካል ክርስቶስ ካብ ምዃን እንድሕሪ ኣቛሪጻ፣ ኣፈደገታት ስኦል ሓይሎማ ማለት እዩ። እዚ ከኣ ንኹሉ 

መጽሓፍ ቅዱሳዊ ተስፋታት ጐይታ ኣይተፈጸመን ማለት እዩ። እዚ እንድሕሪ ኮይኑ እቲ ሓቂ፣ ጐይታ ብፍረ ኣድሪ 

መሲሉ ንዕብየት ቤተክርስቲያን ክምህር እንከሎ፣ ከምዚ ኢሉ ክገልጾ ምተገብአ፥ ሓንቲ ክትቦቅል ዝጀምረት ኣታኽልቲ 
እሞ ዝተዶቕሰት፣ ድሕሪ ግዜ ኣብ ክንዳኣ ካልእ ፍረ ቦቒላ ዝዓበየት። ኮይኑ ግና ጐይታ፣ ሓንቲ ንኢሽቶ ፍረ ኣድሪ 

ትቦቅል እሞ፣ ቀስ ኣንዳበለት ናብ ዓቢ ገረብ ትዓቢ፣ ካብ ኲለን ኣሕምልቲ ዉን ዝዓበየት ኦም ትኸዉን (ማቴ 13፥31-

32) እዩ ዝበለ።    

ገሊኦም ኸኣ፣ ውሑዳት ሓቐኛ ኣመንቲ ፕሮቴስታንት ንኣሽሓት ዓመታት ኣብ በዓቲታት ተሓቢኦም ኒሮም፣ ይብሉ፣ 

መርትዖ ግን የብሎምን። ብጴንጤቆስጤን የሀዋ መሰኻኽር ከም ኣብነት ዝጥቀሱ፣ ዋልደስያንስ5 (Waldensians) 
ዝበሃሉ ጉጅለ እንተ ወሲድና፣ ኣብ 12 ክፍለ ዘመን እዮም ኔሮም። እዞም ሓቐኛ ኣመንቲ ዝብልዎም፣ ኣብ ዘመን ግዝኣት 

ሮማ ይግፍዑ ኔሮም ንበል እሞ፣ ደሓር ግና ክርስትና ናጻ ሃይማኖት ምዃኑ ምስ ተኣወጀ ስለምንታይ ካብቲ 

ተሓቢኦምሉ ዝነበርዎ ቦታታት ወጺኦም ብናጽነት እምነቶም ዘይገለጹ፧ ብሓቂ እዞም ኔሮም ዝበሃሉ ጉጅለታት ንልዕሊ 

ሽሕ ዓመታት ንኹሉ መሰናኽላት ተጻዊሮም ኔሮም፣ እንተተባሂሉ ስለምንታይ ገለ መርትዖታት ወይ ኣሰር ዘይርከብ፧ 

ብሓቂ እዚ ዝብልዎ ሓሳብ ሓቂ እንተዝኸዉን ገለ ታሪካዊ ድዩ ትምህርታዊ ሰነድ ምተረኽበ። 

ገሊኦም ዉን፣ ንታሪክ ቤተክርስቲያን ከም ኣብነት ብምጥቃስ ነዚ ዝስዕብ ሕቶ የልዕሉ። ኣብ ታሪክ ቤተክርስቲያን፣ 
ነንሕድሕዶም ዘይሰማምዑ መማህራን ኔሮም፣ ስለዚ ከመይ ጌርና ሓዋርያዊ ትዉፊት ተዓቂቡ ንብል፧ ወይ ኸኣ፣ ሓደ 
ግጉይ ኣካይዳ ኣብ ቤተክርስቲያን ምስ ዝገሃድ፣ ካብቲ ሓዋርያዊ ትዉፊት ከመይ ጌሩ ክፍለ ይከኣል፧ ነዚ ሕቶ ዘልዕልዎ 

ምስ ናይ ሮም ኣካይዳ ብምትሕሓዝ እዩ። ኣብ ናይ ሮም ካቶሊክ ቤተክርስቲያን ሓድሽን ግጉይን “ትዉፊት ዝብልዎ” 

ኣካይዳ ኣታኣታትዮም እዮም። እዚ ዝኾነሉ ምክንያት፣ ምዕራብ ላቲናዉያን፣ ኣብ ትዉፊት ዘለዎም ግጉይ ርድኢት እዩ። 

ኦርቶዶክስ ካብ ምዕራባዊ ቤተክርስቲያን ብቐንዱ ክትፍለ ዘኽኣላ፣ ኣብ ትዉፊት ዘልዋ ሓቐኛ ርድኢት እዩ፣ መሰረታዊ 

ትዉፊት ዘይቕየርን፣ ኣድማሳዊን (ዓለምለኻዊነቱ ዝሓለወ) እዩ። ሓቀኛ ሓዋርያዊ ትዉፊት ኣብ ትምህርቲ ቤተክርስቲያን 

ከይተቀየረ ንነዊሕ ዘመናት ይጸንዕ። ንሓቐኛ እምነት ክትረኽቦ እንተደሊኻ፣ ቤተክርስቲያን ካብ ቅድም ጀሚራ፣ ኣብ 

ሙሉእ ታሪኻ፣ ኣብ ኹለን ቤተክርስቲያን ዝርኸብ እምነት ርኸቦ፣ ንሱ እዩ እቲ ሓቂ። ኣብ ታሪክ ዘየለ፣ ዘይጸንሐ፣ 

ዘይነበረ ትምህርቲ፣ ክሕደት እዩ። ሓቂ ምዃኑ መረጋገጺ ኣብ ኣድማሳዊነቱ ዉን እዩ። እዚ ክበሃል ኸሎ ግና፣ ካብ 

                                                           

5 ዋልደሲያንስ ብፒተር ዋልዶ ዝተመስረተ ኣብ 12 ክ.ዘ. ዝተመስረተ ጉጅለ መናፍቃን ኮይኑ ብገለ ኹነታቱ ምስ ፕሮቴስታንት ዝመሳሰል ነበረ።

ብናይ ሮም ካቶሊክ ቤተክርስቲያን ይህደኑ ስለ ዝነበሩ፣ ኣብ ሰሜናዊ ምዕራብ ጎቦታት ጣልያን ሰፊሮም።  ናይ ፕሮቴስታንት ምንቅስቓስ ምስ 

ተጀመረ ስለዝተጸልዉ ድማ፣ ጉጅለ ዋልደሲያንስ ኣብቲ ተቃዉሞ ተጸንበሩ።  ብኸምዚ ምክንያት ገለ ቀዳሞት ናይ ፕሮቴስታንት ታሪኽ 

ተመራመርቲ ፣ ንዋልደሲያንስ ቅድሚ ዘመነ ቆስጠንጢኖስ ዝነበሩ ተረፍ ሓቀኛ ክርስቲያናት ጌሮም ይገልጽዎም ነበሩ። ኣብ ዝሕጂ ግዜ ግና 

ከምዚ ኢሉ ደፊሩ መርትዖ ዘቕርብ ማንም ናይ ታሪኽ ተመራማሪ የለን። ኮይኑ ግና ከም የሀዋ መሰኻክር ዝኣመሰሉ መናፍቃን ግና ክሳብ ሕጂ 

ንዋልደሲያንስ ከም መርትዖ ይጥቐሙሎም ኣለዉ። እቲ ዝገርም ግና ዋልደሲያንስ ሕጂዉን ዘሎ ጉጅለ እኳ እንተዀነ፣ ምስ ትምህርቲ የሀዋ 

መሰኻክር ዘይራኸቡ እዮም። 

ቤተክርስቲያን ዝተፈለዩ መናፍቃን ኣይነበሩን ማለት ኣይኮነን፣ ቅዱስ ጳዉሎስ ከም ዝገለጾ “እቶም ቅኑዓትኩም ምእንቲ 
ኺግሃድስ ኣብ ማዕከልኩም ምፍልላይ (ምንፍቅና) ኪኸዉን ግዲ እዩ።”  (1ይ ቆሮ 11፥19)።  

ግጉይ ግምት ቁ.3፦ ብዘይ ሓገዝ ቤተክርስቲያን፣ ዝኾነ ሰብ ባዕሉ ብዉልቁ፣ ንመጽሓፍ ቅዱስ ክትርጉም ይኽእል። 

ቀዳሞት መራሕቲ ፕሮቴስታንት፣ ን “መጽሓፍ ቅዱስ ጥራይ” ዝብል ዶግማ ክማጎትሉ ከለዉ፣ ከም መርትዖ ዝጠቕስዎ 

ነዚ ሓሳብ እዩ። ንመጽሓፍ ቅዱስ ሓደ ሰብ፣ ብምስትዉዓል ኣንቢብዎ ብቀሊሉ ክርድኦ ዝኽእል፣ ንጹርን መጽሓፍ እዩ፣ 

ስለዚ ሓገዝ ቤተክርስቲያን ኣየድልይን፣ ይብሉ። ነዚ ሓሳብ ዉን ኣብ ጽሑፋቶምን፣ መልእክቲታቶምን ንረኽቦ። 

ንኣብነት እንተ ወሲድና፣ 30 ዓመት ድሕሪ ሞት ማርቲን ሉተር፣ ዝነበሩ ኣብ ቱቢንገን (Tubingen) ዝበሃል ከተማ 

ዝነብሩ ሉተራን መማህራን፣ ምስ ናይ ቁስጥንጢንያ ሊቀጳጳስ ኤርሚያስ 2ይ (Patriarch Jeremias II) ኣብ 

ዝተጸሓሓፍሉ ደብዳቤ ነዚ ሓሳብ ንረኽቦ። ኣብቲ ንሱ ዝለኣኾ መልእክቲ ከምዚ ይብል፦ 

“ገለ ሰባት መጽሓፍ ቅዱስ ፍጹም ጌጋ ከምዘይብሉ ክዛረቡ ጸኒሖም፣ ኣብ ካልእ ቦታታት መጽሓፍ ቅዱስ ግና ብዙሕ 

ዝተሓብአ ሚስጢር ከመዘለዎ ንርኢ። ነዚ ክንርዳእ፣ ኸኣ መንፈስ እግዚአብሔር ዘለዎም ኣቦታት ክገልጹልካ የድልይ፣ 

ትብሉ። . . . . .መጽሓፍ ቅዱስ፣ ኣብ ገሊኡ ክዛረብ እንከሎ ምስቲ ኩነታት ብዙሕ ግሉጽ ዘይኮነ ጽሑፍ ንረኽብ፣ ኮይኑ 

ግና ኣብ ካልእ ቦታ፣ እቲ ሓሳብ ብዝያዳ ብንጹር መንገዲ ተገሊጹ ይርከብ። ስለዚ ብዘይ ገለ ጸገም ዋላ ተራ ሰብ 

ንመጽሓፍ ቅዱስ ክርድኦ ይኽእል እዩ።”6 

ናይ ሉተራን መማህራን፣ ጽሑፋት ቅዱሳን ኣቦታት ንጥቀም ኢና፣ ይብሉ፣ መሊሶም ከኣ ኣድላዪ ከምዘይኾነ ይሙጉቱ። 

መጽሓፍ ቅዱስን መግለጺ ቅዱሳን ኣቦታትን ምስ ዝጋራጨዉ፣ ክንጸግ ዝግብኦ ኣቦታት እዮም፣ ይብሉ። እቲ ሓቂ ግና 

ንሱ ኣይኮነን፣ መግለጺ ኣቦታት ምስ መጽሓፍ ቅዱስ ኣይተጋራጨወን፣ ምስቲ ናታቶም ኣተሓሳስባ ወይ ርእይቶ ግን 

ይጋራጨው እዩ። ስለዚ ብካልእ ኣዘራርባ፣ ኣብ ትምህርቲ መጽሓፍ ቅዱስ፣ መግለጺ ቅዱሳን ኣቦታት ምስቲ ናታቶም 

ዉልቃዊ ርእይቶ ምስ ዘይሳነይ፣ ክንጸግ ዝግብኦ ዉልቃዊ ርእይቶኦም እምበር፣ ትምህርቲ ቅዱሳን ኣቦታት ክኸዉን 

የብሉን። ምክንያቱ እዞም ብቅድስንኦም ንክርስቶስ መሲሎም ብመንገዲ ጽድቂ ምድራዊ ህይወቶም ዘሕለፉ እዮም። 

ስለዚ ቀዳምነት ንትምህርቲ ኣቦታት ብምሃብ፣ ዉልቃዊ ሓሳባት ከነጽንሖ ይግባእ። ካብ ዉልቃዊ ሓሳባቶም ተበጊሶም 

እዮም ብዙሓት ናይ ዘመንና መማህራን ሉተራን፣ ከም ኣምላኽነት ኢየሱስ ክርስቶስ፣ ትንሳኤ. . .ወዘተ፣ ዝኣመሰሉ 

መሰራታዊ ትምህርቲ ክርስትና ዝነጽግዎ ዘልዉ። እዚ ጥራይ ኣይኮነን፣ ነቲ መበገሲ ትምህርትና ዝብልዎ መጽሓፍ ቅዱስ 

ከይተረፉ ይጠራጠርዎ ኣለዉ። ንከምዚ ኣክይድኦም ዝተዓዘበ ፓትሪያሪክ ኤርሚያስ 2ይ ከምዚ ብምባል መለሰሎም፣   

“እምበኣር ንትዉፊት ቤተክርስቲያን ካብ ዉልቃዊ ሓሳብ ርሒቅና፣ ብቅኑዕ ልቢ ንቀበሎ። “ኣምላኽ ኪፈጥረና ኸሎ 
ቅኑዓት ገይሩ ፈጠረና፣ ንሕና ግና ብልሓት ኣብዚሕና ንህወትና ሕልኽልኽ ኣእቶናላ።” (መክ 7፥29) ኣብ መጽሓፍ 

ቅዱስን ትዉፊት ቤተክርስቲያንን ዝተወግዘ ትምህርቲ ክንመሃር ኣይድልየናን። እቲ ክቡር ሓዋርያ ጵዉሎስ ነዚ`ዩ 

ኣጠንቂቑና “ሕጂዉን ሓደ ነቲ ዝተቐበልኩምዎ ዚጻረር ካልእ ወንጌል እንተ ደኣ ሰቢኹልኩም ደጊመ “ዉጉዝ ይኹን” 
እብል ኣሎኹ” (ገላ 1፥9)።”7 

ለ. ‘መጽሓፍ ቅዱስ በይኑ’ ዝብል ትምህርቲ ንገዛእ መለክዒታቱ ዘየማልእ እዩ  

ቀንዲ ዓንደ ሕቆ ትምህርቲ ፕሮቴስታንት መጽሓፍ ቅዱስ እዩ። መጽሓፍ ቅዱስ ንኹሉ ነገር ምላሽ ዝህብ ናይ 

መወዳእታ በያኒ፣ መጽሓፍ ምዃኑ ስለዝኣመኑ፣ ኹሉ ካልእ ይነጽግዎ። ኮይኑ ግና መጽሓፍ ቅዱስ ነዚ ሓሳብ ይቃወሞ 

እዩ። መጽሓፍ ቅዱስ ባዕሉ፣ “መጽሓፍ ቅዱስ ጥራይ በይኑ” እኹል እዩ፣ ኣይብልን። ስለዚ ነዚ ቀንዲ ትምህርቲ ባዕሉ፣ 

ብናይ ገዛእ ርእሱ መለክዒ፣ ቅቡል ኣይኮነን። እስከ ፕሮቴስታንት፣ ነዚ ትምህርቶም ዝሕግዞም፣ መርትዖ ካብ መጽሓፍ 

ቅዱስ ቀርቡልና ንበሎም። ብዉሑዱ፣ ክልተ ሰለስተ መርትዖታት ክቕሩብልና መድለየ፣ ምኽንያቱ መጽሓፍ ቅዱስ ከም 

ዝብሎ “ነገር ዚቐዉም ብኽልተ ወይ ብሰለስተ ምስክር እዩ” (2ይ ቆሮ 13፥1)። ግን ኣብ ሙሉእ መጽሓፍ ቅዱስ ንድለ፣ 

                                                           
6 Mastrantonis, 115 
7 Ibid., 198. 

ንትምህርቲ “መጽሓፍ ቅዱስ ጥራይ” ዝብል ዝድግፍ ሓንቲ ጥቅሲ ከማን ኣይንረኽብን። ዝቐራረቦ ከማን የለን። ብርግጽ 

መጽሓፍ ቅዱስ፣ ብመርሒነት መንፈስ ቅዱስ ከምዝተጻሕፈ፣ ፍጹም ሓቀኛ፣ መዝነት ዘለዎን፣ ኣድላዪን ምዃኑን፣ 

ይምስክር እዩ። “መጽሓፍ ቅዱስ ጥራይ እዩ”፣ ንኣመንቲ ክርስትና ዘድሊ ግና ኣይብልን። ንምእማት ዝኣክል ዉን 

እንተዝርከብ፣ ቅዱሳን ኣቦታት ምመሃርዎ ኔሮም። ግን ማንም ኣቦ ከምዚ ኢሉ ኣይመሃረን። ከምቲ ኣቐዲምና ዝበልናዮ፣ 

መጽሓፍ ቅዱስ ጥራይ ዘይኮነ፣ ትዉፊት ዉን ንክርስትና ኣድላዪ እዩ (2ይ ተሰ 2፥15፡ 1ይ ቆሮ 11፥2)። ሕጽር ብዝበለ 

ኣዘራርባ፣ “መጽሓፍ ቅዱስ ጥራይ” ንዝብል ትምህርቲ ፕሮቴስታንት፣ መጽሓፍ ቅዱስ ባዕሉ ይጻረሮ ምዃኑ ክንርዳእ 

የድሊ።  

ሐ. መጽሓፍ ቅዱስ ንምቱርጓም ዝጥቐሙሉ ሜላ ጌጋ ምዃኑ 

መጽሓፍ ቅዱስ ሂብካ፣ ሰባት ብዉልቆም ክርድእዎን ከጽንዕዎን ምሕዳግ፣ ርእሱ ዝኸኣለ ዘይምስምማዕ ከምዚፈጥር 

ርዱእ እዩ። ቀዳሞት ጀመርቲ ፕሮቴስታንት፣ ሰባት ብዉልቃዊ መንፋዕቶም ንመጽሓፍ ቅዱስ ክርድእዎ ምግባር፣ ኣብ 

መሰረታዉያን ትምህርቲ ክርስትና ከይተረፈ ዘይምስምማዕ ከምዚፍጠር፣ ኣብቲ ሽዑ ብዘጋጠሞም ፈተናታት፣ 

ተገንዚቦሞ እዮም። ኣብ ህይወት ማርቲን ሉተር ከይተረፈ ልዕሊ ደርዘን ዝኾኑ ጉጅለታት “መጽሓፍ ቅዱስ ጥራይ 
እመን” ዝብሉ፣ ግን ኸኣ መጽሓፍ ቅዱስ እንታይ ከምዚብል ዘይሰማምዑ፣  ተፈጢሮም ኔሮም። ሉተር ኣብ ግዚኡ፣ 

ምንቅስቃስ ፕሮቴስታንት ክጅምር እንከሎ፣ ብመጽሓፍ ቅዱስ ወይ ብቅቡል ምኽንያት (persuaded by Scripture, 

or by plain reason) እንድሕሪ ዘይተረዳእኹ ነዚ ዝምህሮ ነገር ፈጺመ ኣየቋርጽን፣ ኢሉ ኔሩ። ድሒሩ ፣ ምስ 

ትምህርቲ ሉተራን ኣብ ዝትፈላለየ ነጥብታት ዘይሰማምዑ፣ ኣናባብቲስት (Anabaptists) ዝበሃሉ ጉጅለ ምስ ተፈጥሩ 

ግና፣ ኣባላት ሉተራን ንበሽሓት ዝቑጸሩ ኣባላት ኣናባብቲስት ቀንጸልዎም። “ነፈሲ ወከፍ ሰብ መጽሓፍ ቅዱስ ባዕሉ 

ክርድኦ መሰሉ እዩ” ዝብል መደርኦም ደኣ እንታይ ኮይኖም ዘይተግበርዎ፧!  

“መጽሓፍ ቅዱስ ጥራይ” ካብ ዝብል ዶግማ፣ ፕሮቴስታንት ብዙሕ ምፍልላይ ገጢምዎም። ኣብ ክንዲ ምልስ ኢሎም፣ 

ነቲ መንስኤ ጸገም ዝኮነ ትምህርቶም ዳግመ ግምት ዝገብርሉ፣ ካልእ ሓሳባት ከውሕዙ ጀመሩ። ነፍሲ ወከፍ ጉጅለ፣ ነቲ 

ካልእ ጉጅለ፣ መጽሓፍ ቅዱስ ብቅኑዕ መንገዲ የንብብዎ የለዉን፣ ብምባል ነንሕድሕዶም ይወጋገዙ። ነቲ ዝፍጠር ዘሎ 

ምፍልላይ መፍትሒ እንተኾነ ኸኣ፣ መጽሓፍ ቅዱስ ኣቶሮጓጉማ ዝሕግዙ ሜላታት ክጥቀሙ ጀመሩ። ዋላዃ እዘን 

ሜላታት፣ ነቲ በብግዚኡ ዝፍጠር ምፍልላይ ደዉ ከብልኦ ኣይኽኣሉ፣ ግን ብዝተፈላለዩ ጉጅለታት ኣብ ጥቅሚ ዉዒለን 

እየን። ነተን ዝዉትራት ሜላታት በብሓደ ንፈትሸን።  

ሜላ ቁ.1፦ መጽሓፍ ቅዱስ ቃል ብቃል ቶርጉሞ፣ መልእኽቱ ርዱእ እዩ 

ነዚ ሜላ ቀዳሞት መስረቲ ፕሮቴስታንት እዮም ክጥቀሙሉ ዝጀመሩ፣ ግን ቀጻልነት ዘለዎ ፍታሕ ከምጽእ ኣይከኣለን። 

ኮይኑ ግና ኣብቶም ወንጌላዉያን፣ ካሪዝማቲክን፣ ክሳብ ሕጂ ዝጥቀሙሉ ሜላ እዩ። “መልእክቲ መጽሓፍ ቅዱስ ንጹር 
እዩ፣ ተጻሑፉዉን ዘሎ ኹሉ ንጹር እዩ”  ብዙሕ ግዜ ዝደጋግምዎ ሓረግ እዩ። እዚ ሜላ ግና፣ ኣብቲ ንሶም ዘይቅበልዎ 

መጽሓፍ ቅዱሳዊ ጥቅስታት ክመጽእ ኸሎ፣ ይቕየር እዩ። ንኣብነት፣ ጐይታ ንሓዋርያት ሓጢኣት ናይ ምስትስራይ 

(ምፍታሕ) ስልጣን ከምዝሃቦም (ዮሃ 20፥23)፣ ብዛዕባ ቁርባን “እዚ ስጋይ እዩ. . . . ደመይ እዩ” (ማቴ 26፥26፡28)፣ 

ከምኡዉን ቅ.ጳዉሎስ ንደቂ-ኣንስትዮ ኣብ ቤተክርስቲያን ርእሰን ክሽፍና ከመ ዘለወን ክምህር እንከሎ(1ይ ቆሮ 11፥1-16)፣ 

እዚ ሜላ`ዚ ኣብ ትግባረ ኣይዉዕልን፣ ይቕየር። ስለምንታይ እዘን ጥቅስታት ቃል ብቃል ዘይቱርጎማ!፧ 

ሜላ ቁ.2፦ መንፈስ ቅዱስ ቅኑዕ ርድኢት ይህብ 

ኣብ ትርጉም መጽሓፍ ቅዱስ ዘይሰማምዑ፣ ካብ ፕሮቴስታንትናዊ ሕዳሴ ብዝብል ምንቅስቓስ ቡዙሓት ጉጅለታት 

ክፍጠሩ ምስ ጀመሩ፣ እቲ ካልኣይ ፍታሕ ኮይኑ ዝቐርብ፣ መንፈስ ቅዱስ ንመጽሓፍ ቅዱስ ብቅኑዕ ኣብ ምቱርጓም 
ይሕግዘና፣ ዝብል እዩ። ርግጸኛ ክንሙገተሉ ንኽእል ነገር እንተሃልዩ፣ መንፈስ ቅዱስ ነንሕድሕዱ ዝጋጨው ቱርጉም 

ወይ ርድኢት ኣይህብን። እኳ ደኣ ቅኑዕ፣ ሓድነት ዘለዎ፣ ሓቐኛን ዘይቅየርን ትርጉም እዩ መንፈስ ቅዱስ ዝህብ። ስለዚ 

ነንሕድሕዶም ዘይሰማምዑ ጉጅለታት፣ መንፈስ ቅዱስ መሪሕዎም ክበሃል ኣይከኣልን። ነፍሲ ወከፍ ጉጅለ 

ፕሮቴስታንት፣ ነቲ ምስኣቶም ብትርጉም መጽሓፍ ቅዱስ ዘይሰማማዕ ክርስቲያን ከምዘይኮነ ይቖጽርዎ። እዚ ሜላ`ዚ 

ብቑዕ እንድሕሪ ኮይኑ፣ ኣብ ታሪክ፤ መጽሓፍ ቅዱስ ብሓቂ ዝተረድኡ ሓደ ጉጅለ ፕሮቴስታንት ጥራይ ምረኸብና ኔርና። 

ካብዞም በሽሓት ዝቑጸሩ ጉጅለታት፣ ኣየነይቲ እያ እዛ ሓቀኛ ጉጅለ፧ ናይዚ ሕቶ መልሲ፣ ኣብቲ ትሓቶ ሰብ እዩ 

ዝሙርኮስ። ምኽንያቱ ነፍሲ ወከፍ ሰብ እታ ናቱ ጉጅለ ቅንዕቲ ምዃና እዩ ዝምስክር።   

ኣብ ግዜና ብዝተወሰነ ደረጃ ንሓቂ ኣዛሚዶም (relativized the Truth) ዝዛረቡ ሰባት ብዙሓት እዮም። ብዙሓት 

ፕሮቴስታንት ተዛማዲ ሓቂ ዝምስክሩ ኣለዉ። ብዙሓት ከኣ ንሕና ጥራይ ኢና ንሓቂ ዝተረዳእና ዝብሉ ኣለዉ። ኣብ 

ባይታ፣ ንሓቂ ኣዛሚዶም ዝዛረቡ ካብቶም ንሕና ጥራይ ኢና ሓቀኛ ኢሎም ዝዛረቡ ይበዝሑ። ግጅለ ኣብ ልዕሊ ጉጅለ 

እንዳተወሰኸን እንደተፈንጨለን ምስ በዝሐ፣ ንሕና ጥራይ ኢና ንመጽሓፍ ቅዱስ ዝተረዳእናዮ፣ ምባል ዘሕፈሮም 

ኣይተሳእኑን። ነቲ ኣብ መንጎ ጉጅለታት ዘሎ ፍልልይ ንምጽባብ ዉን “ፍቅሪ” ብዝብል ምስምስ ክሽፍንዎ ይርአ። 

ብዙሓት ፕሮቴስታንት ኣብ ሞንጎኦም ንዘሎ ፍልልይ “ጸገም ኣይኮነን” ይብሉ። ነፍሲ ወከፍ ግጅለ “ገለ ክፋል ሓቂ” 

ኣለዎ፣ ምልኣት ሓቂ ዝሓዘ ግብ የሎን ይብሉ። ብከምዚ`ዩ እምበኣር ኢኩመኒዝም ዝበሓል ምብግጋስ ዝተጀመረ። 

ኢኩመኒዝም (Ecumenism) ንኩለን ቤተክርስቲያናት ሓደ ንምግባር ዝተበገሰ ምንቅስቃስ እዩ። ናይዚ ዉጽኢት ዉን 

እንተርኢና፣ ዳርጋ ብዙሓት ክርስቲያናት ነቶም ካልኦት ክርስቲያናት ገለ ክፋል ሓቂ ኣለዎም ብምባል ሕብረት ክፈጥሩ 

ጀሚሮም እዮም። ሕሉፍ ሓሊፉ ነቶም ካልኦት እምነታት ዉን፣ ገለ ክፋል ሓቂ ኣለዎም ብምባል ክቅበልዎም 

ክሓብርዎም ይረኣዩ ኣለዉ። ናይ ዘመንና ፕሮቴስታንት በጺሖም ዘለዉ ፍሉጥ መደምደምታ ኸኣ፣ ነቲ ዘሎ ፍልልይ 

ገዲፍካ ካብ ኩለን ሃይማኖታት ገለ ክፋል ሓቂ  ወሲድካ ኣብ ሓደ ዕትሮ የእቲካ ትሓዋዉሶ እሞ፣ ሽዑ ድምር ናይዚ 

ኩሉ ምልኣት ሓቂ ክርከብ እዩ፣ ይብል።  

ሜላ ቁ.3፦ እቲ ንጹር ክፋል ጽሑፍ ነቲ ንጹር ዘይኮነ የብርሃዮ 

እዚ ሜላዚ ዝሓሸን ዝጸበቀን ይመስል። ማለት ንመጽሓፍ ቅዱስ ብመጽሓፍ ቅዱስ ጌርካ ክትርድኦን፣ እቲ ንጹር ነቲ 

ዘይንጹር መቶርጎሚ ኮይኑ ክንጥቀመሉ፣ ቀሊል ይመስል። እዚ ከመይ እዩ ዝብል ሕቶ እንተልዒልና፣ ንኣብነት ኣብ ገለ 

ክፋል መጽሓፍ ቅዱስ ዘይንጹር (ዘይብሩህ ወይ ዘይርዱእ) ጽሑፍ ንረኽቦ፣ ኣብ ካልእ ክፋል ናይ መጽሓፍ ቅዱስ ከኣ 

ተመሳሳሊ ሓሳብ ዝያዳ በሪሁን ነጺሩን ንረኽቦ። ብሓጺሩ ነቲ ዘይብሩህ ክፋል በቲ ንጹር ክፋል መጽሓፍ ቅዱስ 

ምቱርጓም። ሉተራዊ መምህራን ቱቢንገን ንፓትሪያሪክ ኤርሚያስ 2ይ ኣብ ዝጽሓፎ ደብዳቤ ዉን ተመሳሳሊ ሓሳብ 

ንረኽብ፡  

ንመጽሓፍ ቅዱስ ብባዕሉ ብመጽሓፍ ቅዱስ ጌርካ ምትርጓም እቲ ዝበለጸ መገዲ እዩ፣ ስለዚ ካብዚ ዝሓሸ ካልእ መንገዲ 
የለን። ምክንያቱ ኩሉ መጽሓፍ ቅዱስ ብመርሒነት ሓደ መንፈስ ማለት ብምልዕዓል መንፈስ ቅዱስ እዩ ተጻሒፉ። 
መንፈስ ቅዱስ ኸኣ ፍቓዱ ፍሉጥ እዩ፣ ነቱ ንሱ ከመሓላልፎ ዝደለየ ሓሳብ ከኣ ባዕሉ ይገልጾ እዩ።8 

እዚ መንገዲ እዝዩ ንጹር ይመስል፣ ንፕሮቴስታንት ካብ ምፍንጭጫል ኣየድሓኖምን። ኣብዚ ሜላ ዘሎ ዓቢ ጉድለት እቲ 

ንጹርን ዘይንጹርን ክፋል መጽሓፍ ቅዱስ ኣየናይ ምዃኑ ምፍላዩ ስለዘጸግም እዩ። ኣየናይ ክፋል መጽሓፍ ቅዱስ እዩ 

“ንጹር” ኣየናይ እዩ “ዘይንጹር”፧?  

እቶም ‘ሓደ ክርስቲያን ሓንሳብ እንድሕሪ ድሒኑ ንዘልኣለም ድሒኑ ኣሎ’ ኢሎም ዝኣምኑ ባብቲስት፡ ነዚ ትምህርቲ 

ዝሕግዞም ብዙሕ “ንጹር” ጥቅስታት ኣለዎም። ንኣብነት “ከመይ ኣግዚአብሔር ዉህበት ምስ ሃበን ምስ ጸዉዐን 
ኣይጠዓስን እዩ” /ሮሜ 11፥19/፣ “እተን ኣባጊዐይን ድምጸይ ይሰምዓ እየን፥ ኣነ ከኣ ኣለልየን፣ ንሳተንዉን ይሰብዓኒ እየን። 
ኣነ ኸኣ ናይ ዘለዓለም ህይወት እህበን፣ ንዘለዓለም ድማ ኣየጥፍአን እየን፣ ካብ ኢደይዉን ዚምንዝዐን ሓደ እኳ የልቦን።” 

/ዮሃ 10፥27-28/። እዚአን ጥቅስታት ንባብቲስት ‘ንጹር” እየን፣ ስለዚዉን ኣብ ትምህርቶም ‘ሓንሳብ እንድሕሪ ኣሚንካ 

ንዘለዓለም ድሒንካ Eternal security’ ዝብል ዶግማ ኣለዎም። ኮይኑ ግና ነዚ ትምህርቲ ዝጻረር ካልእ ጥቅሲ መጽሓፍ 

ቅዱስ ክረኽቡ እንከለዉ ‘ዘይንጹር’ ብምባል በቲ ‘ንጹር’ ኢሎም ንትምህርቶም ዝሰማማዕ ጥቅሲ መረዳእታ ይገብርሉ። 

ንኣብነት ነዚ ኣብ ልዕሊ ዝገለጽናዮ ትምህርቶም ዝጻረር ጥቅሲ መጽሓፍ ቅዱስ ኣሎ፣ “ጻድቕ ዝነበረ ሰብ ሓጢኣት 

                                                           
8 Ibid., 115. 

ኪገብር እንተጀመረ፣ እቲ ቕድም ዝነበሮ ጽድቂ ኣይኬድሕኖን እዩ” /ሕዝ 33፥12/። እዚ ትምህርቲ ባብቲስት፣ ኣብ 

እምነት ሜቶዲስት ቦታ የብሉን። ሜቶዲስት በንጻሩ፣ ሓደ ክርስቲያን ኣሚኑ ከብቅዕ፣ ናብ ናይ ሓጢኣት መንገዲ 

እንድሕሪ ተመሊሱ፣ ከምዘይድሕን ይኣምኑ። ስለዚ እዘን ኣብ ላዕሊ ብባብቲስት ንጹርን ዘይንጹርን ተባሂለን ዘለዋ 

ጥቅስታት፣ ንሜቶዲስት በንጻሩ እየን። ማለት፣ እተን ንዘለዓለም ከም ትድሕን ዝምህራ ጥቅሲታት፣ ንሜቶዲስት 

‘ዘይንጹር’ እየን (ንባብቲስት ግና ‘ንጹር’)፣ ክርስቲያን ካብ መንገዲ ኣምላኽ እንድሕሪ ርሒቁ ከምዘይድሕን ዝምህራ 

ጥቅሲታት ከኣ ንሜቶዲስት ‘ንጹር’ እየን (ንባብቲስት ዘይንጹር)። ካብዞም ክልተ ጉጅለታት ብዛዕባዚ ሓሳብ ክዘራረብ 

እንተንሰምዖም፣ ተመሳሳሊ ጥቅሲ በብተራ እንዳጥቀሱ፣ ግን ከኣ ከምዘይሰማምዑ መስተዉዓልና። ስለምንታይ፣ 

ምክንያቱ ነቲ ሓደ ‘ንጹር’ ዝኾነ ነቲ ካልእ ‘ዘይንጹር’ እዩ። 

ሜላ ቁ.4፦ ታርካዊ ትንታነ 

ምስ ምብዓለ ዘመንና፣ ስነፍልጠታዊ ሜላታት ዝይዳ በዚሖም። ምስዚ ተታሓሒዙ ዉን፣ ንመጽናዕቲን ትርጉም 

መጽሓፍ ቅዱስን በዚ ኣካይዳ ከም ዝጽለው ኮይኑ። ፕሮቴስታንት ምስ ግዜ ክጥቀሙሉ ዝጀምሩ ሜላ ኣብ ስነፍልጠታዊ 

ትንታነ ዝተሞርከሰ ኮይኑ፣ ታርካዊ ትንታነ መጽሓፍ ቅዱስ ይበሃል። ንክፋል መጽሓፍ ቅዱስ መዓስን ንከመይ ዝበሉ 

ሰባት ተጻሒፉ፣ ብምባል ታሪካዊ ትንታነ ተጠቒምካ፣ ንመጽሓፍ ቅዱስ ምትርጓም ኮይኑ፣ ዝያዳ ስነፍልጠታዊ ኣካይዳን 

ስነመጎተን ይጥቀም። ኣብ ከባቢ 17ን 18ን ክፍለ ዘመን ዝጀመረ ዘመን ምንቅቃሕ (Age of enlightenment) ንህይወት 

ኣዉሮፓን ኣሜሪካን ጸልይዎ። እዚ ኣካይዳ ዝያዳ ንስነፍልጠታዊ (scientific approach) ርድኢትን ሓይሊን ቦታን 

ዝህብ ብምዃኑ፣ ኣብ ናይ ምዕራብ ቤተክርስቲያን (ካቶሊክን ፕሮቴስታንት) ጽልዋታት የሕዲሩ እዩ። ናይ ፕሮቴስታንት 

መማህራን፤ ንመጽሓፍ ቅዱስ ከም ሓደ ጥናታዊ ቅርሲ ጌሮም ብምዉሳድ፤ ንታሪክ፣ ጥንታዊ ጽሑፋትን፣ መጽሓፍ 

ቅዱሳዊ ቋንቋን ተንቲኖሞ ኣለዉ። ንነፍሲ ወከፍ ጭራም ጥንታዊ ጽሑፋት፣ ቅርሲ፣ ዓጽሚ. . . ኰታስ፣ ዂሉ ምስ 

መጽሓፍ ቅዱስ ዝተተሓሓዘ ነገራት፣ ብፍሉይ መሳርሒታት መርሚሮሞ እዮም። ብርግጽ በዞም ተመራመርቲ ብዙሕ 

ጠቓሚ ነገራት ተረኺቡ እዩ፣ እቲ ዝገበርዎ ጻዕሪዉን ኣዝዩ ዝነኣድን ዝምስገንን እዩ። ኮይኑ ግና፣ እዚ ሜላዉን ናይ 

ባዕሉ ድኸመታትን ሕጽረታትን ኣለዎ።     

ከምቲ ካልኦት ሜላታት፣ እዚ ዉን ንትዉፊት ቤተክርስቲያን ብምንጻግ፣ ንመጽሓፍ ቅዱስ ይትርጉም። “ባዕሉ መጽሓፍ 

ቅዱስ ብዛዕባ ገዛእ ርእሱ ይዛረብ” እዚኣ ኲሎም ዝደግምዋ መግለጺ እያ። ብርግጽ ነዚ መግለጺ ዝቃወም ማንም 

ክርስቲያን ኣይክህልዉን። ይኹን እምበር፣ እቶም ንገዛእ ርእሶም ናይ መጽሓፍ ቅዱስ ልሳን ጌሮም ዝሓስቡ ሰባት፣ 

ብዛዕባ መጽሓፍ ቅዱስ ትንታነ ክገብሩ እንከለዉ፣ ብፕሮቴስታንታዊ ርድኢት (ብናይ እምነቶም መረዳእታ) ጥራይ 

እዮም ዝገልጽዎ። ዕላምኦም ካልእ ምዃኑ እዃ እንተ ገለጹ፣ ግን ንመጽሓፍ ቅዱስ ብናታቶም ዶግማን ትዉፊት 

ይትርጉምዎ ኣለዉ። ማእለያ ዘይብሉ መጽሓፍቲ ተዳልዩ ኣሎ፣ ይኹን እምበር ነቲ ናቶም ርድኢት ጥራይ እዮም 

ኣስፊሮም።   

ኲሎም ናይ ፕሮቴስታንት መማህራን (liberals and conservatives) ንቴኦሎጂን፣ መጽናዕቲ መጽሓፍ ቅዱስን 

ክርድኡ፣ ስነፍልጠታዊ ሜላ ይጥቀሙ ኣለዉ፣ እዚ ዉን ጌጋ እዩ። ኣብ ምዕራብ ዓለም፣ ስጋዊን ነገራዊን ኣተሓሳስባ 

ዝዓብለሎ ህይወት`ዩ ዘሎ፣ እዚ ህይወት ዉን ኣብ ኲሉ ተላቢዑ ንረኽቦ። ቀንዲ ዉጽኢት ናይዚ ስጋዊ ኣካይዳ ዉን፣ 

ንኩሉ ብጥርጥር ምምርማር ዝብል እዩ። እቲ መሰረታዊ ኣገላልጻ ከምዚ ይብል፣ ‘ኩሉ ፍልጠት ኣብ ተሞክሮ 

ዝተመስረት ስለዝዀነ፣ ብስነፍልጠታዊ ትዕዝብቲ ክረጋገጽ ዝኽእል ነገር ጥራይ’ዩ፣ ከም ርጉጽ ክዉሰድ ዝኸኣል፣ 

እንተዘየሎ ንኩሉ ብጥርጥር ምርኣይ’። ናይ ረነ ደስካርተስ (Rene Descartes) “እንትርፎ ህላወ ገዛእ ርእስኻ፣ ኣብ 

ኣድማስ ዘሎ ነገራት ኹሉ ክትጠራጠሮ ይኸኣል” ዝብል ፍልስፍናዊ ኣገላልጻ ሓደ ኣብነት ናይዚ ስነ ሓሳብ እዩ። ኣበገስቲ 

ፕሮቴስታንት (ሓዳስያን reformers) ኣብቲ መጀመርታ ኣካይድኦም፣ ንኲሉ ሃይማኖታዊን ፍልስፍናዊን ሓሳባት ኣብ 

መጽሓፍ ቅዱስ ጥራይ ጌሮሞ ኔሮም። ምስ ምዕባለ ስነፍልጠታዊ ሓሳባትን ምርምርን ግና፣ ፕሮቴስታንት ኣብ መጽሓፍ 

ቅዱስ ከይተረፈ ምጥርጣር ከበገሱ ተራእዩ። ምክንያቱ ሰብ ዝያዳ ብፍልጠት እንዳምዕበለን፣ ስንፍልጠታዊ ርኽበታት 

ዉን ሓይሊ እንዳረኸቡ ስለዝመጽኡ፣ ኣብ ኣተሓሳስባ ደቂ ሰባት ዝያዳ እምነት ከንብሩ ጀመሩ። ከም ዉጽኢቱ፣ እቶም 

ሓርነታዉያን ፕሮቴስታንት (Liberal Protestant) ዝበሃሉ፣ ንእምነት ክርስትና ኣብ ክንዲ ብመጽሓፍ ቅዱስን፣ 

ሓዋርያዊ ትዉፊት ዝስርትዎ፣ ኣብቲ ናታቶም ፍልጠት ጥራይ ይሓጽርዎ ኣለዉ።  



 

 13 

ዋላ እቶም ዓቃባዉያን (Conservative Protestants) ዝበሃሉ ጉጅለታት፣ ኣካይድኦም ንጹር ኣይኮነን። ንመጽሓፍ 

ቅዱስ እኳ ዓቢ ክብሪ እንተሃብዎ፣ ኮይኑ ግና በዚ ስነፍልጠታዊ ኣትሓሳስባ ከይተጸልዉ ኣይተረፉን። ኣበጋግስኡ ምስ 

ናይ ኣካዳሚካዊ ምዕባለ ተታሓሒዙ ዝመጽአ ሓደ ናይዚ ኣብነት ዝዀነና፣ ‘ክፍልፋላዊ መምርሒ’ (Dispensational 

Fundamentalists) እዩ። እዚ ስነሓሳብ፣ እግዚአብሔር በብዘመኑ ዝተፈላለየ ኣካይዳ ከምዘርኣየ ዘረድእ እዩ። ማለት 

ኣምላኽ ኣብ ታሪኽ ደቂ ሰባት ዝተፈላለየ ኣካይዳ ከምዝተጠቐመን ይእምም። ነቲ ታሪክ ‘ኣዳማዊ መምርሒ’፣ ‘ሕጋዊ 

ወይ ሌዋዊ መምርሒ’፣ ‘ዳዊታዊ መምርሒ’፣ ወዘተ እንዳበሉ ይመቕልዎ። መቸም ኣብዚ ነገር ገለ ሓቂ ከም ዘሎ 

ዘይከሓድ እዩ። ኮይኑ ግና ነዚ ኣብ ብሉይ ኪዳን ዝተጠቀሙሉ ‘ክፍልፋላዊ መምርሒ’ ኣብ ሓድሽ ኪዳን ዉን 

ይጥቀሙሉ። ካብዚ ዉን ተበጊሶም፣ እዞም ሕጂ ዘለና (ናይ 20 ክ/ዘ) ክርስቲያናት ኣብ ካልእ ፍሉይ መምርሒ ኢና ዘለና 

ይብሉ። ኣብ ቀዳማይ ክፍለ ዘመን ዝነበረ ክርስቲያናዊ መምርሒ ነዞም ሕጂ ዘለና ኣይምልከትን ዉን ይብሉ። እዚ 

ዓይነት ኣካይዳ፣ መጽሓፍ ቅዱሳዊ መሰረት ዘይብሉ ሃተውተው እዩ። 

እቲ ‘ስነ-ፍልጠታዊ’ ተባሂሉ ዝተሰምየ ኣቀራርባ መጽሓፍ ቅዱስ፣ ኣብ ጥርጥር ተሰሪቱ ንረኽቦ። ንታሪክ፡ መጽሓፍ 

ቅዱስን፡ ቴኦሎጂን ብጥርጣራዊ (ርጉጽ ብዝዀነ ርድኢት ዘይኰነስ ‘ይኸዉን’ ብዝብል ዝተመስረተ) መልክዕ ምስ 

መርመርዎ፣ መሊሶም ነቲ ዉጽኢት ኣብ መጽሓፍ ቅዱስ ይጥቀሙሉ። ስነፍልጠታዊ ትዕዝብቲ፣ ኣብ ግቡእ መዳይ 

ከተዉዕሎ እንኰለኻ፣ ረብሓ ዘለዎ ዉጽኢት ይርኸቦ እዩ። ኣብ ዘይኸዉን መዳይ ምዉዓል፣ ንኣብነት ኣብ ታሪክ 

ሓንሳብ ዝተፈጸመ ነገር፣ ደጊምካ ብስነፍልጠታዊ ፈተነን ምርምርን ክትዕዘቦ ስለዘይከኣል፣ መሊስካ ከተረጋግጾ 

ኣይከኣልን። ገለ መማህራን ፕሮቴስታንት ንህላወ ኣጋንንቲን ርኹስ መንፈስን ኣብ ምልክት ሕቶ ከእትዉዎ ጀሚሮም 

ዘለዉ፣ ስነፍልጠታዊ መረጋገጺ ስለዘይረኸቡ እዩ። እምበኣር እዚ ሜላ ምናልባት ኣብ ስጋዊ ወይ ነገራዊ መዳይ ጥራይ 

ክንጠቀመሉ ይኽኣል፣ ኣብ መንፈሳዊ ግን ኣይክሰርሕን። ዝሰርሕ እንተዝኸዉን፣ ከምቲ ቅድም ዝበልናዮ፣ ሓደ ዓይነት 

ዉጽኢት ምሃበ! 

ብሓቂ ናይ ፕሮቴስታንት ትሩጓሜ መጽሓፍ ቅዱስ “ስነፍልጠታዊ” እንተዝከዉን፣ ግድን ሓደ ዓይነት ተመሳሳሊ 

ዉጽኢት (ርድኢት) ምፈጠረ። እቲ ዝጥቀሙሉ ሜላ፣ ኣድልዎ ዘይብሉ፣ ቅኑዕ ስነፍልጠታዊ መስርሕ እንድሕሪ ኮይኑ፣ 

ማንም ሰብ ይጠቀምሉ፣ ሓደ ርድኢት ምሃበ። ኣብ ናይ ፕሮቴስታንት መማህራን መጽሓፍ ቅዱስ ፣ ብዙሕ ጸጋምት 

ተፈጢሩ ኣሎ9። ነዚ ኣብነት ዝዀነና መግለጺ ናይቲ ፍሉጥ ናይ ብሉይ ኪዳን ምሁር ገራድ ሃሰል (Gerhad Hasel) 

እዩ። ከመቲ ንሱ ዝገለጾ፣ ካብ 1970 (ፈረንጂ) ጀሚሩ 5 ፕሮቴስታንት ናይ ብሉይ ኪዳን ምሁራት ከም ዝነበሩን፣ “ግን 

ኣብ ሜላን ምርምርን መጽሓፍ፣ ሓደ ምስቲ ሓደ ፈጺሙ ከምዘይሰማምዑ”10 እዩ [ Old Testament Theology: 

Issues in the Current Debate]። እቲ ኣዝዩ ዘገርም፣ ኣብ ናይ ፕሮቴስታንት ዓለም፣ ዝዀነ ሰብ መጽሓፍ ቅዱስ 

ኣጽኒዑ ኣብ ዝደለዮ  መደምደምታ ክበጽሕ ይኽእልን፣ ነዚዉን ዝድግፍ መምህር (good scholarship) ክረኽብ 

ይኽእል። ማለት ሓደ ሰብ ዝደለዮ ሓሳብ ኣበጊሱ ይምህር እሞ፣ ነዚ ዝድግፍ ወይ ዝጣበቅ፣ ሊቅ (a Ph.D.) ይረኽብ። 

እዚ ኣካይዳ ስንፍልጠታዊ ኣይኮነን። ኣብ ቁጽሪ ወይ ኬሚስትሪ፣ ሓደ ዓይነት ሓቅ ጥራይ ክርኸብ ይኸኣል። ኣብ 

መንፈሳዊ ነገር ግና ኣይከኣልን። ስለዚ ዝጥቀሙሉ ዘለዉ ሜላ፣ እማናዊ ፍልጠት ዝየኮነስ፣ ፍልስፍናን ባዕላዊ 

ቴኦሎጂካዊ ርድኢትን ሓዋዊስካ ዝተበጽሐ ግጉይ ኣካይዳ እዩ። ሳይንስ ንኣምላኽ ትረኽበሉ መሳርሒ ክሳብ ትረኽብ፣ 

ኣብ ሳይንስ (ስነፍልጠታዊ) ምምርዃዝ ሓደገኛ እዩ። ስነፍልጠታዊ ሜላ ኣብ መጽሓፍ ቅዱስ ትሩጓሜ ክትጥቀመሉ 

ኣይከኣልን፣ መንፈስ ምስ ስጋ እንታይ ኣራኺብዎ! ፕሮቴስታንታዊ ትርጓሜ መጽሓፍ ቅዱስ፣ ኣብ ዉጽኢት ዉልቃዊ 

ርድኢትን ፍልስፍናዊ ኣቅዋምን’ዩ ተመስሪቱ። 

ብሓጺሩ መማህራን ፕሮቴስታንት፣ ብዕላማ ነቲ ናቶም ትምህርቲ ዝሕግዝ ‘መርትዖን’ ‘ሓበሬታን’ ጥራይ መምዮም 

ይሕዝዎ’ሞ፣ ነዚ ኣብ መጽሓፍ ቅዱስ ትርጓሜን ይጥቀሙሉ። ኲሎም ‘ሓርነታዉያንን’፡ ‘ዓቃባዉያንን’ ዕሉላት 

                                                           
9 Gerhard Hasel, Old Testament Theology: Basic Issues in the Current Debate (Grand Rapids: Eerdmans 

Publishing Company, 1982), p. 9. 
10 Ibid., p. 7. 

ሳይንቲስት (ተመራመርቲ) እዮም11፣ ከም ንርእዮ ዘለና ዉን፣ ዳርጋ ዝበዝሓ ዩኒቨርሲታት Ph.D. ክህባካ እንተኰይነን፣ 

ነቲ ሓቂ ቅሩብ ክትጽይቆ ይደልያ። ምክንያቱ ዓለም ከምኡ እያ ትሰርሕ ዘላ። ስለዚዉን’ዩ መዓልቲ መዓልቲ ሓድሽ ሜላ 

ዘንድዩ ዘለዉ። እዚ ዓይነት ኣካይዳ፣ ዓብ ጌጋ፣ ምንፍቅና፣ ገዛእ ርእስኻ ምትላል፣ ባዕላዊ ድርቕና ዘንቀጾ ትዕቢት እዩ። 

ኦርቶዶክሳዊ ሜላ ትሩጓሜ 

ንእምነትን መንገዲ ኦርቶዶክስን ዝፈለጠ ሰብ፣ ንናይ ፕሮቴስታንት ግጉይ ኣካይዳ ፈጺሙ ክስዕብ ኣይደልይን። ኣነ ዉን 

ከምኦም፣ ብምሕረት ኣምላኽ ናብ ኦርቶዶክስ ቤተክርስቲያን ምስ ተመልስኩ፣ ዘለኒ መርገጺ እሱ`ዩ። ኮይኑ ግና እዚ ናይ 

ፕሮቴስታንት ሜላ፣ ንገለ ኦርቶዶክሳዉያን ከይጸለወ ኣይተረፈን። ነዚ ሜላ ኣብ ቤተክርስቲያን ኣስሊኰም ከእትዉዎ 

ይጽዕሩ፣ ምክንያቱ ገለ ገለ መማህራን ቤተክርስቲያን ንመጽሓፍ ቅዱስ ትሩጓሜ ብሳይንሳዊ ኣገባብ ክገልጽዎ ይፍትኑ 

ኣለዉ። ኣብ ቤተክርስቲያንና ግና፣ እዚ ሓድሽ ኣይኮነን፣ ምንፍቅና ኲሉ ግዜ ከምዚ`ዩ ዝገብር። ነቲ ሓቂ ብዘይንሓስቦ 

መንገዲ ጌሩ ክሽፍኖ ይፍትን። ኣብ ካልኣይ ክፍለ ዘመን ዝነበረ ቅዱስ ኢራኔዎስ፣ ኣብ ግዜኡ ምስ ዝነበሩ መናፍቃን 

ክምልሰሎም እንከሎ፣ ከምዚ በለ፡  

“ሓቂ ብዝመሰልን፡ ከእምን ብዝኽእል ቃላት ጌሮም ነቶም ገርሂታት ኣታሊሎም ይስሕብዎም`ሞ ናብቲ ናቶም ኣካይዳ 

የእትዉዎም። ከምዚ ብምግባሮም ዉን ናብ ፍጹም ጌጋ የዉድቕዎም፣ ናብቲ ናታቶም ናይ ጸርፊ መንገዲ ዉን 

ይመርሕዎም. . . . ጌጋ ቀላዕ ኮይና ጥራያ ደው ኣይትብልን። ምክንያቱ ጌጋ ምኳና ብቀሊል ክትፍለጥ ስለዀነት። 

እንድሕሪ ጌጋ ተፈሊጣ ውን ትቃላዕ። ኮይኑ ግና በስሕብ ክዳን ተሸፊና፣ ብግዳማዊ ትርኢታ፣ ልዕሊ ሓቂ ጸብለል ኢላ 

ትቀዉም። ነቶም ተሞክሮ ዘይብሎም ገርህታት ዉን ኣማናዊ ሓቂ ኮይና ትረኣዮም።” 12 

ማንም ከይጋገ፣ ኦርቶዶክሳዊ ሜላ ትርጓሜ መጽሓፍ ቅዱስ፣ ኣብ ስነፍልጠታዊ መንገዲ ዝተሰረተ ኣይኮነን። ኣብ 

ኣርኬሎጂካዊ ርኽበታት ዝዉከል ኣይኮነን። መጽሓፍ ቅዱሳዊ ርድኢትና፣ ኣብቲ ንመጽሓፍቲ ዝደረሰ ዋና ኣካል 

(እግዚአብሔር) ምፍላጥን፣ ምስዑ ዓሙቚ ዝምድና ኣብ ምፍጣርን ዝተስረተ እዩ። ኦርቶዶክስ ቤተክርስቲያን ስብነት 

(ኣካላት) ክርስቶስ እያ። ናይ ሓቂ ዓንዲን መሰረትን ንሳ እያ። እግዚአብሔር ንመጽሓፍ ቅዱስ ብእኣ ኣቢሉ (ብኣባላት 

ቤተክርስቲያን-ብሓዋርያት) ጸሓፎ፣ መሊሱ ዉን ብእኣ ኣቢሉ ከም ዝዕቀብ ገበሮ። ጸሓፊት መጽሓፍ ቅዱስን፣ ዓቃቢትን 

ንሳ (ቤተክርስቲያን) እያ። ቤተክርስቲያን ንመጽሓፍ ቅዱስ ብምልኣት ክትርድኦ ዝበቅዐት፣ ወራሲ ናይቲ ካብ ቀዳማይ 

ኣዳም ጀሚሩ ዝተበገሰ ሓደ ህያዉ ትዉፊት ስለዝዀነት እዩ። እዚ ሓቂ ኣብ ቤት ፈተነ (ላብራቶሪ) ክረጋገጽ 

ኣይከኣልን። ብመንፈስ ቅዱስ ተደሪኽካን፣ ኣብ ቤተርክርስቲያን ኮይንካ ምስ ኣምላኽ ክትነብር ምስ ጀመርካ፣ እዚ ነገር 

ክርደኣና ይጅምር። 

ፕሮቴስታንት ዝሓትዎ ሕቶ፣ ‘ትዉፊት ኦርቶዶክስ ቤተክርስቲያን ሓቀኛ ምዃኑ ብምንታይ ነረጋግጽ፧?’ ወይ ዉን 

‘ኣማናዊ ትዉፊት ዝበሃል ኣሎ ድዩ፧?’ ዝብል`ዩ። እዚ ሕቶ ግና ኣዝዩ ቀሊል እዩ። ታሪክ ቤተክርስቲያን ብምፍታሽ 

መልሲ ይርኸብ። ፕሮቴስታንት ነቲ ኣብ 18 ክ/ዘ ዝጀመረ ታሪክ ዘይኰነስ፤ ነቲ ካብ ዘመነ ሓዋርያት ጀሚሩ ኣብ 1 ይ ክ/ዘ 

ዝነበረ ታሪክ ክርስትና ከጽንዑ ኣለዎም። ካብ 1 ይ ክ/ዘ ጀሚሩ ሓንቲ ቤተክርስቲያን ጥራይ ነይራ። ካብ መጀመርያ ከምዚ 

ነበረ፣ ሓንቲ ቤተክርስቲያን። ብ318 ሊቃዉንት ኣብ ጉባኤ ኒቅያ ዝተዳለወ ናይ ኃይማኖት ጸሎት ዉን ነዚ የነጽረልና 

“ወነአምን ብአሓቲ ቅድስት ቤተክስቲያን እንተ ላዕለ ጉባኤ ሓዋርያት/ ልዕሊ ኵሉ ብዝኾነት ናይ ሓዋርያት ጉባኤ 

ብሓንቲ ቅድስት ቤተክርስትያን ነአምን” ። ነዚ ጸሎት ዝበዝሑ ጨናፍር ፕሮቴስታንት ይቕበልዎ። ግን እዛ ሓንቲ 

ቤተክርስቲያን ኣየነይቲ እያ፧? ሓደ ርጉጽ ነገር ኣሎ፣ ንሱ ኸኣ፣ እዛ “ሓንቲ ቤተክርስቲያን” ዝትበሃለት ነቶም 

በብዝደለይዎ ጫዴላ እንዳፈጠሩ፣ ኣብ ንጹር ትምህርተ ኃይማኖት ዘይሰማምዑ፣ ጉጅለታት ከምዘይትምልከት። እቲ ነዚ 

ጸሎት ( እንኮላይ ኣብ መጽሓፍ ቅዱስ ክጥርነፋ ዝግብአን ጽሑፋት) ዘጽደቐ ጉባኤ፣ ነቶም ካብ ቤተክርስቲያን እምነት 

ዝወጽኡ ሰባት ዉን ኣወጊዙ። ንኣርዮስ፣ ንሞናቲስት፣ ዶናቲስት ኣወጊዛ። እቶም ናብ እምነት ዝተመልሱ ዉን፣ ንገሊኦም 

                                                           
11 For a more in-depth critique of the excesses of the Historical-Critical Method, see Thomas Oden, Agenda for 

Theology: After Modernity What? (Grand Rapids: Zondervan, 1990) pp 103-147. 
12 A Cleveland Coxe, trans., Ante-Nicene Fathers, vol. i, The Apostolic Fathers with Justin Martyr and Irenaeus 

(Grand Rapids: Eerdmans Publishing Company, 1989), p 315. 

ኣጥሚቓን ቀቢኣን (ቅብኣ ሜሮን መንፈስ ቅዱስ)፣ ንገሊኦም ዉን ቀቢኣ ተቐቢላቶም። ነቶም ብእምነት ዝተፈልዩ፣ 

ኣጥሚቃን ቀቢኣን፣ ነቶም ናይ ስርዓታዊ ፍልልይ ክገብሩ ዝፈተኑ ኸኣ ቀቢኣ፣ መሊሳቶም (ክምለሱ ምስ ወሰኑ)። “ደሓን 

ኣብ ኩሉ ትምህርተ ኃይማኖት እንተዘይተሰማማዕና ጸገም የብሉን፣ ጥራይ ኣባል ናይ ቤተክርስቲያን ይኹኑ” ኣይበሉን። 

ኣባልነት ቤተክርስቲያን፣ ምስ ንጹር ሓድነት ትምህርተ ኃይማኖት። ኩሎም ኣብ ግጉይ እምነት ዝነበሩ፣ ክሳብ `ቲ ንጹር 

እምነት ዝቕበልዎ፣ ካብ ሕብረት ቤተክርስቲያን ተወጊዞም (ተኣልዮም)። ከም ትእዛዝ ሓዋርያት ምስቶም ብትምህርተ 

ሃይማኖት (doctrine) ዘይሰማምዑኻ፣ ሓቢርኻ ምጽላይ ክልኩል እዩ። ኣብ ቀዳሞት ክርስቲያናት፣ ካብ ሕብረት 

ቤተክርስቲያን ምፍላይ (ብምክንያት እምነት) ከም ዓቢ ሓጢኣት ይቁጸር ነበረ። ምናልባት ኣብ ፕሮቴስታንት፣ ካብቲ 

ሕብረት እምነት ዝፍለ ሰብ ከም ጅግና ይቑጸር ነበረ፣ ኣብ ዘመን ቀዳሞት ክርስቲያናት ሓጢኣት እዩ። እቲ ናይ ሓዋርያ 

ቅዱስ ዮሃንስ ወደ መዝሙር ዝነበረ ናይ ኣንጾክያ ሊቃ ጳጳስ ቅ. ኣግናጥዮስ ምጥው ለኣንበሳ፣ ከምዚ ብምባል የጠንቅቐና 

“የሕዋተየ ኣይትጋገዩ፣ ነቶም ካብ ቤተክርስቲያን ዝተፈልዩ ዝስዕብ ዘበለ ዂሉ፣ መንግስቲ ኣምላኽ ኣይወርስን፣ 
መንፍቅናዊ ትምህርቲ ዝቕበል ዘበለ፣ መከራ ክርስቶስ ዘይፈልጥ እዩ።” 13 

ፕሮቴስታንት ኣብ 16 ክ/ዘ ክፍንጨሉ ዝመረጽሉ ቀንዲ ምኽንያት፣ ነቲ ብናይ ሮም ፖፕ ዝግበር ዝነበረ ጌጋ ኣካይዳ 

ንምቅዋም እዩ። ኮይኑ ግና ቅድሚ ሮም ካብ ኦርቶዶክስ ምፍንጫላ፣ ከምዚ ዓይነት ጌጋ ኣይነበረን። ነዚ ዉን`ዩ ኣብ 

ዘመንና፣ ብዙሓት ፕሮቴስታንት ነቲ ቅድም ዝነበረ ታሪክ ቤተክርስቲያን ዝምርምሩ ዘለዉ። “ናይ ምዕራብ 

ቤተክርስቲያን (ሮም ካቶሊክ፣ ፕሮቴስታንትን ዝመስልዎምን) ካብ ኦርቶዶክስ ምፍንጫላ እንታይ ከሲራ፧” ኢሎም 

መርሚሮም፣ ናብ ኦርቶዶክስ ዝተመልሱ ዉሑዳት ኣይኮኑን።14 

ነቲ ቅድም ዝተላዕለ ሕቶ ክንምለሶ። እታ ሓዋርያት ዝመስረትዋ ቤተክርስቲያን ኣበይ ኣላ? ሓቀኛ ትዉፊት`ከ ኣበይ 

ንረኽቦ? ሓቀኛ ትዉፊት`ከ ኣሎ ድዩ? ነዚ ሕቶ ንምምላስ ሰለስተ ኣማራጺ ኣለና። ሓደ ካብዘን ምርጫታት ኸኣ ሓቂ 

እዩ። 

1)ሓቀኛ ትዉፊት የለን፣ ነታ ጐይታ ብደም ዝመስረታ ቤተክርስቲያን ዉን ደጌታት ሲኦል ሓዪሎማ ኣለው፣ ኲሉ ኣብ 

ወንጌል ዘሎን፡ ኣብ ጉባኤ ኒቅያ ዝጸደቐን ጌጋ እዩ። 2)ሓቀኛ እምነት ኣብታ፣ ብፍጹም (infalible) ፖፕ እትምራሕን፣ 

በብግዚኡ ዝምዕብልን ዝቅየርን ዶግማ  ዘለዋ፣ ናይ ሮም ካቶሊክ ቤተክርስቲያን`ዩ ዝርኸብ። 3)ክርስቶስ ዝመስረታን፣ 

ሓዋርያት ዝዓቀብዋን፣ ሓንቲ ቤተክርስቲያን፣ ኦርቶዶክስ እያ። ስለዚ ኣብ ቅድሚ ፕሮቴስታንት ዘሎ ምርጫ፣ ተዛማዲ 

ትምህርቲ ሒዝካ ሰብ ዝደለዮ ክመርጽ፡ ወይ ካቶሊካዊነት፣ ወይ ዉን ኦርቶዶክሳዊነት።  

ናይ ፕሮቴስታንት መስረቶም ‘መጽሓፍ ቅዱስ በይኑ’ ዝብል ስለዝዀነ፣ እዚ ዉን ኣብ ብዙሕ ክትዕ፡ ፍልልይ፡ 

ምፍንጫልን፡ ዘይምስምማዕን ስለዝስዓበ፤ ‘ብትምህርተ ኃይማኖት እትሰማማዕ ሓንቲ ቤተክርስያን’ ዝብል ሓሳብ 

ኣይቅበልዎን። ‘ሓንቲ እምነት’ ዝብል ነገር ከምዚ ፈጺሙ ክብጻሕ ዘይክእል ሓሳብ ጥራይ ጌሮም ይሓስብዎ። ብዛዕባ 

‘ሓንቲ ቤተክርስቲያን’ ዘረጋግጽ መርትዖታት ክቐርበሎም ከሎ፣ ምስ ክርስቲያናዊ ፍቕሪ ዘይከይድ ሓሳብ`ዩ ኢሎም 

ይሙጉቱ። ሓቀኛ፡ ንጹርን፡ ሓድነትን ዘለዎ፣ ትምህርተ ኃይማኖት (doctrine) ከይሓዝካ፤ ከመይ ጌርካ ‘ክርስቲያናዊ 

ፍቅሪ’ ብዝብል ሓሳብ ትግዛእ። ኣብ ግዜና ሃይማኖታዊ ጥርናፈ (ecumenism) ዝበሃል ፍልስፍና ኣሎ። እዚ ጥርናፈ 

ሓቀኛ መሰረት ዘይብሉ ስለዝዀነ፣ ናይ ሓሶት ጥርናፈ ኮይኑ ንረኽቦ። ኣብዚ ጥርናፈ ዉን ሓቀኛ ስምምዕ ትምህርተ 

ሃይማኖት ዝበሃል የለን። ከማን፣ እንድሕሪ ሓደ ጉጅለ ብዛዕባ ‘ሓቂ’ ኣትሪሩ ተዛሪቡ፣ ካብቲ ጥርናፈ ይፈልይዎ። ሓንቲ 

‘ሓቂ’ ኣላ ዝበሃል ነገር የለን። ኣብቲ ናቶም ርድኢት፣ ‘ሓቂ’ ተዛማዳዊ እዩ። ማለት፣ ንሓደ ሓቂ ‘ሓቂ’ ዝገብሮ ምስቲ፣ 

ነቲ ሓቂ ዝምርምሮ ዘሎ ሰብ ዝዛመድ እዩ። እቲ ዉሳነ ዉን ዉልቃዊ እዩ። እዚ ጥርናፈ ዉን ኣብ ከምዚ ዓይነት 

ዘይኣማናዊ (ናይ ሓሶት) መምርሒ ተሰሪቱ። እዚ ግና ‘ክርስቲያናዊ ፍቅሪ’ ክበሃል ኣይከኣልን። ምኽንያቱ ፍቕሪ ኣብ 

ሓቀኛ መምርሒ ክስረት ይግባእ። እዚ ዓይነት ኣካይዳ ግና ኣብታ ታሪካዊት ቤተክርስቲያን ኣይንረኽቦን፣ እኳ ደኣ 

                                                           
13 መልዕክቲ ቅዱስ ኣግናጤዎስ ዘኣንጾክያ ናብ ፊላደልፊያ 5፥3 
14 In fact a recent three volume systematic theology, by Thomas Oden, is based on the premise that the 

"ecumenical consensus" of the first millennium should be normative for theology [see, The Living God: 

Systematic Theology Volume One, (New York: Harper & Row, 1987), pp ix — xiv.]. If only Oden takes his 

own methodology all the way, he too will become Orthodox. 

ስምዒታዊነት ዝዓብለሎ ሰብኣዊ ሓሳብ እዩ። ፍቕሪ ቀንዲ ሕመረት ቤተክርስቲያን (እምነት) እዩ። ክርስቶስ ዉን ናብዚ 

ዓለም፣ ሓድሽ ‘ናይ ሓሳብ’ ቤትትምህርቲ ንምምስራት ኣይኰነን፤ እኳደኣ ኣፍደገታት ሲኦል ዘይሕይልዋ ቤተክርስቲያን 

ክምስርት`ዩ ዝመጽአ (ማቴ 16፥17)። እዛ ጐይታ ዝመስረታ ናይ ቤተክርስቲያን ማሕበር “ኣባላታ ብዉሽጢ ተፈላልዮም 

ክነሶም፣ ብግዳማዊ ስጋዊ ምግጥጣም ዝተጠርነፉ ኣይኮኑን። እኳደኣ ብዉሽጣዊ፡ መንፈሳዊን፡ ኣካላዊን ሓድነት ዘልዎም 

እዮም”15።  እዚ ሓድነት ክህልው ዝኽእል፤ መንፈስ ቅዱስ ብዝህቦ ሓድሽ ህይወትን፡ ነቲ ቤተክርስቲያን ተመንጭዎ 

ሚስጢራት ተካፋሊ ብምዃን እዩ። 

እምነት ክርስትና ፣ ንምእመናን ምስ ክርስቶስ ተወሃህዶም። ምእመናን ብኣካል ዝተፈላለዩ ሰባት ክነሶም፣ ናብ ሓንቲ 

ሰብነት (ቤተክርስቲያን) ብሓድነት ተወሃሂዶም ዝቈሙ እዮም። መድሓኒና ኢየሱስ ክርስቶስ ነዛ ሰብነት ዝመስረታ ዉን፤ 

ምስ ነፍስ-ወከፍ ኣካላት ናይዛ ሰብነት (ምእመናን) ገዛእ ርእሱ ወፍዩ ብምርኻብን፣ ኣባታቶም ሓዲሩ ዝዓይን ናብ 

ህይወት ዝመርሕን ጸጋ መንፈስ ቅዱስን ብምዕዳልን እዩ። እዚ ኣብ ቤተክርስቲያን ሓዲሩ ዝዓዪ መንፈስ ቅዱስ ዉን 

ንህይወት ነፍሲ ወከፍ ምእመናን ክቅይር ይኽእል። እዚ ዕዮ ክትግበር ዝኽእል፣ ነፍሲ ወከፍ ኣካል ካብ ዉልቃዊነት  

(ባዕላዊ) ኣካይዳ ኣግሊሱን፣ ፍትወት ገዛእ ስግኡ ምስ ዝቐትል እዩ16።   

ቤተክርስቲያን ሰብነት ክርስቶስ ስለዝዀነት፣ ሓንቲ እያ። እዛ ሓንቲ ሰብነት ክትመቓቀል ዉን ፈጺሙ ኣይከዉንን። 

ምክንያቱ ሰብነት ክርስቶስ ክከፋፈል ስለዘይከኣል። ከምቲ ኣብን ወልድን ሓደ ዝዀኑ፣ ቤተክርስቲያን ዉን ሓንቲ እያ። 

እዚ ርድኢት ዓሙቕ`ዩ፣ ኣብ ግብሪ ከነስተማቕሮ ምስ ጀመርና፣ ሽዑ ክሳዕ ክንደይ ክዉን ምዃኑ ክንርዳእ ኢና። እዚ 

ቀንዲ መስረት ኦርቶዶክስ ቤተክርስቲያን ኮይኑ፣ እዚ ሕብረት ክዉን ክኸዉን፣ ገዛእ ርእስኻ ምኽሓድ፡ ትሕትናን፡ 

ፍቕሪን ይሓትት17። 

ኣብ ሓድነት ቤተክርስቲያን ዘሎ እምነት፣ ክልተ ገጽ ኣለዎ፤ ታሪካዊን፡ ህሉውን ሓድነት። እቲ ኣብ ታሪኽ ዝተመስረተ 

ሓድነት ክሳብ ሕጂ ዉን ህያው እዩ። እንታይ ማለትና`ዩ፤ ንኣብነት ቅዱሳን ሓዋርያት ብስጋ ካብዛ ዓለም ይፈለዩ 

እምበር፣ ሕጂ ዉን ኣብዚ ህሉው ግዜ ካብ ሕብረት ቤተክርስቲያን ኣይተፈለዩን። ከምቲ ብህይወት ኣብዛ ዓለም (ብስጋ) 

እንከለዉ ዝነበሮም ሕብረት፣ ሕጂዉን ኣብዚ ሓድነት ኣለዉ። ኣብ ዝተፈላለየ ቦታ ዘለዋ ቤተክርስቲያን ኮይንና ስርዓት 

ቅዳሴ ቀዲስና መኣዲ ቅዱስ ቁርባን ክንሰርዕ እንከለና፣ በይንና ኣይኮናን። ብሓባር ኩላትና ኣብዚ መኣዲ ንሳተፍ ኢና፣ 

እቶም ኣብ ምድሪ ዘለናን፣ ኣብ ሰማያት ዘለዉን ኣብዚ ኣምልኮ እግዚአብሔር ንሓብር። ከማን ዝያዳ`ቶም ኣብ ምድሪ 

ዘለዉ ቅዱሳን፤ እቶም ኣብ ሰማያት ዘለዉ ቅዱሳን ምሳና ኣብ ቀረባ ኣለዉ። ስለዚ ኣብ ቤተክርስቲያንና፣ ካብቶም 

እግዚአብሔር ዝመረጾም ብስጋ ዘለዉ መማህራን ጥራይ ኣይኮንናን ንመሃር፣ እንኮላይ እቶም ኣብ ሰማያት ዘለዉ 

መማህራንና እዮም። ኣብ ምድሪ ብስጋን፣ ኣብ ሰማያት ብመንፈስን ዘለዉ ክልቲኦም ይምህሩና። ንኣብነት ቅዱስ ዮሃንስ 

ኣፈወርቅ ሕጂ ዉን መምህርና እዩ። ከምቲ ኣብ ቤተክርስቲያንና ዘልዉ ጳጳሳት ዝምህሩና፣ ናቱ ትምህርቲ ሕጂ ዉን 

ማዕረ ክብሪ ኣለዎ። ኣብ ትርጓሜ መጽሓፍ ቅዱስ ንጥቀመሉ ሜላ ዉን፣ ንመጽሓፍ ብዉልቅና ዘይኰነስ ብደረጃ 

ቤተክርስቲያን (ብሕብረት ምእመናን) ኢና ነጽንዖን ንምርምሮን። ኣብ 4ይ ክ/ዘ ዝነበረ ቅ. ቪንሰት ዘሌሪንስ ዉን 

ብግልጺ ዝምህረና ነዚ`ዩ፡ 

“ገሊኦም ሰባት ‘ናይ ቀኖና መጽሓፍቲ (ቁጽሪ ናይተን ኣብ መጽሓፍ ቅዱስ ዝተጠርነፋ መጽሓፍቲ) ኣየኖት ምዃነን 
ተፈሊጠንን፣ ንሳተን ከኣ ንዓና እኩላት እየን፤ ስለምንታይ ሕጂ ብደረጀ ቤተክርስቲያን ክቱርጎም ኣለዎ ኢልኩም ካልእ 

መዝነት ምዉሳኽ ኣድለየ?’ ዝብል ሕቶ የልዕሉ፡ እቲ መልሲ እዚ`ዩ። መጽሓፍ ቅዱስ ኣዝዩ ዓሙቕ ስለዝዀነ፣ ኣብ ኲሉ 
ዓለም ብሓደ ተመሳሳሊ ትርጉም ኣይትርጎምን። ሓደ ዓይነት ጥቅሲ ክነሱ፣ ብዝተፈላለየ ሰባት ዝተፈላለየ ትርጉም 
ይወሃቦ፤ ከም መጠን ብዝሒ ናይቶም ዝምርምርዎ ሰባት፣ ትርጉሙዉን ይበዝሕ. . . .   ብብዙሓት ሰባት ብዙሕ 
ዓበይቲ ጌጋታት ተኣታትዩ ኣሎ። ስለዚ እቲ ናይ ነብያትን ሓዋርያትን ጽሑፋት፣ ብሕጊ ናይታ ኣጽናፊያዊ ሓድነት ዘለዋ 
ቤተክርስቲያን ክትርጎም ይግባእ። 

                                                           
15 The Holy New Martyr Archbishop Ilarion (Troitsky), Christianity or the Church?, (Jordanville: Holy Trinity 

Monastery, 1985), p. 11. 
16 Ibid., p. 16. 
17 Ibid., p. 40. 

ኣብዛ ኣጽናፋዊት ቤተክርስቲያን፣ እቲ ኣብ ኲሉ ቦታን፡ ኣብ ኩሉ ግዜን፡ ብኲሉ ሰብን ዝተኣምነ፣ ሃይማኖት ክጸንዕ 
ኣለዎ። ክትርጎም እንከሎ፣ ኣድማሲያዊነቱ፡ ጥንታዊነቱን፡ ሕብረቱን (ስምምዕ) ዝዓቀበ ክኸዉን ኣለዎ። እዚ`ዩ ሕጊ 
ናይዛ ኣጽናፋዊት ቤተክርስቲያን። እታ ኣብ ኲሉ ዓለም ዘላ ቤተክርስቲያን እትኣምኖ ሓንቲ እምነት፣ እንድሕሪ 
መስኪርና፤ በዚ ኣጽናፋዊነት ይረጋገጽ። ጥንታዊነት ክረጋገጽ ድማ፣ ነቲ ካብ ጥንቲ ካብቶም ቅዱሳን ኣቦታት 
ዝተቐበልናዮ ኣስተምህሮታትን ትሩጓሜታትን  ጸኒዕካ ምሓዝ ይግባእ። ሕብረቱ ወይ ስምምዕ ከኣ፣ ኣስተምህሮ ናይ 
ኩሎም ቅዱሳን ኣቦታት  ብዘይ ኣፈላላይ ኣሰማሚዕካ ምሓዝ”18። 

ብኸምዚ ኣገባብ ንመጽሓፍ ቅዱስ ከነጽንዖ እንከለና፣ ብዉልቂ በይንካ ናይ ባዕልኻ ትርጉም ከተምጽእ ኣይትጽዕርን፣ 

እኳደኣ ነቲ ኣብ ቤተክርስቲያን ተዓቂቡ ዘሎ ትዉፊት ኢና ክንርድኦ ንፍትን። ናይ ቤተክርስቲያን ኣቦታት ካብ 

ዘቆሙልና ደረት ክንሓልፍ ኣየድልይን። እንታይ ደኣ ነቲ ዝተቐበልናዮ ናብ ዝቕጽል ወልዶ ምስግጋር እዩ። እዚ ንኽግበር 

ድማ፣ ብዙሕ ከነጽንዕ፣ ታሪክን ትምህርቲን ኣቦታትን ትሩጓሜታቶምን ከነጽንዕ ኣለና። እዚ ጥራይ ግና እኹል 

ኣይዀነን። ልዕሊ`ዚ ዂሉ ኣብ ህይወት ቤተክርስቲያንን ተካፈልቲ ሚስጢራታን ክንኸዉን ኣለና። ህይወትን ዂሉ ኣብ 

ስርዓት ቤተክርስቲያን ጸጋ ወሃቢ ሚስጢራታን ዓሚቚ ሓድነት ክህልወና ይግባእ። ኣብታ ‘ክርስቲስያናዊ ዶግማ’ 

እትብል መጽሓፉ፣ ቅዱስ ኣዉግስጢኖስ ገሊጽዎ ዘሎ ዉን ነዚ`ዩ። ኣብታ ካብ 1-4 ክፋል ናይታ መጽሓፍ፣ ሓደ 

ንመጽሓፍ ቅዱስ ዘጽንዕ ሰብ፣ ከመይ ዝበለ ምድላዋት ክገብር ኣለዎ፣ ኣንታይ ዓይነት መሰረታዊ ፍልጠት የድልዮ፣ 

እንታይ ዓይነት ህይወት ክህልዎ ይግባእ፣ ዘርዚርዎ ይርከብ. . [On Christian Doctrine, Books i-iv]19 

1. ካብ ትዕቢት ርሒቁ፣ ንእግዚአብሔር ኣምላኽ ብሙሉእ ልቡ ዘፍቅር ክኸዉን ኣለዎ። 

2. ብትዕቢትን ስሰዐን ዘይዀነሲ፣ እንታይ ደኣ ብእምነትን ምስጋናን ተለዓዒሉ ንፍልጠት ፍቓድ እግዚአብሔር 

ዘንዳይ ክኸዉን ይግባእ። 

3. ንጹህ ኣእምሮ ዘለዎ፣ ልቡ ብትሕትና ዝተመልአ፣ ንዓለም ዝሞተ፣ ካብ ደቂ ሰባት ክብረት ዘይጽበይን፣ ንሰባት 

ዉን ዘይፈርሕን። 

4. ብዘይካ ምስ ክርስቶስ ምንባር፣ ምስኡ ሓድነት ምፍጣርን፣ ፍልጠት ክርስቶስ ጥራይ ዘንዳይን እምበር ካልእ 

ዘይደሊ። 

5. ንጽድቂ ዝጠምይን ዝጸምእን። 

6. ኣብ ግብሪ ምሕረትን ፍቕሪን ብቅንዕና ዝሳተፍ። 

እምበኣር መጽሓፍ ቅዱስ ክንርድኦ እዝዚ ዂሉ ነገራት እዩ ዘድልየና። ነዘን ነገራት ዘማልአ ሰብ ዉን፣ ብዝያዳ ኣብ 

ትምህርቲ ኣቦታት`ዩ ዝያዳ ዝዉከል። ምክንያቱ ቅዱሳን ኣቦታት ነዘን ኩለን መምዘኒ ኣማሊኦም እዮም። ፍቕሪ፣ 

ትሕትና፣ ምሕረት፣ ሰናይ ሓሳብ፣ እምነት ምስ ግብሪ ኲሉ ኣብ ህይወቶም ግሁድ እዩ። 

ካብ ናይ ፕሮቴስታንት መጽሓፍ ቅዱስ ምሁራት`ኸ እንታይ ንመሃር፧? ናታቶም መጽናዕቲ ብዙሕ ነገር ጠቒሙና እዩ። 

ብዝተገብረ መጽናዕቲ፣ ክንርድኦ ዘይተኻእለ ታሪኻት ክበርሃልና ክኢሉ ኣሎ። ስለዚ ገለ ካብቲ ናታቶም ርኽበታት 

እንቕበሎ ነገራት ኣሎ፣ ክንጥቀመሉ ድማ ጽቡቕ እዩ።ግን ምስ ትዉፊትን ትምህርቲ ቤተርስቲያን ምስ ዝሰማማዕ ጥራይ 

እዩ! 

ከምቲ ቅዱስ ጎርጎርዮስ ዘኢንዘናዙ ዝገለጾ ማለትና እዩ። ንሱ ኣብ ኣጠቃቕማ ናይ ፓጋንስ መጽሓፍቲ ኣመልኪቱ ኣብ 

ዝተዛረቦ ከምዚ በለ “ካብቶም መርዛማት ለመምቲ እንስሳታት፣ ጠቐምቲ ቅመማት ኣዉጺእና ንመድሃኒት ከም 

ንጥቀመሉ፣ ካብ ዓለማዉያን መጽሓፍቲን ጽሑፋትን ዉን ነቲ ናታቶም ኣምልኾ ጣኦታት ነጺግና፣ ኣብ ኣመራምራ 

                                                           
18 St. Vincent of Lérins, trans. Rudolph Morris, The Fathers of the Church vol.7, (Washington D.C.: Catholic 

University of America Press, 1949), pp. 269-271. 
19 St. Augustine, "On Christian Doctrine," A Selected Library of the Nicene and Post-Nicene Fathers, series 1, 

vol. ii, eds. Henry Wace and Philip Schaff, (New York: Christian, 1887-1900), pp. 534-537. 

ነገራትን መጽናዕቲ ኣብ ምግባር ዝሕግዙ ሜላታትን ግና ካባታቶም ንወስድ”20። ስለዚ ካብ ዉልቃዉነት፣ ዘመናዉነት፣ 

ኣካዲያሚካዊ ጸብለልታነት. . ካብ ዝኣስመሰሉ ናይ ዘመንና ጣኦታት ተዓቂብና፣ ነቲ ካባታቶ ዝርኸብ ጥቕሚ ዘለዎ 

መረዳእታ ኣብ ረብሓና ከነዉዕሎ ጽብቕ እዩ። ብፍላይ ብታሪካዊን ሊንጉስቲካዊን ሜላታት ኣብ ርድኢት መጽሓፍ 

ቅዱስ ብርሃን ዝህቡ መጽናዕቲታት እንተተጠቀምናሎም፣ ብዝያዳ ነቲ ትዉፊት ቤተክርስቲያን ክንርዳእ ክሕግዘና እዩ። 

ኮይኑ ግና ኣብ መጽሓፍ ቅዱስ ካልእ ትምህርቲ ከእትዉ ምስ ዝፍትኑ፣ ወይ ካብተን ብቀኖና ዝጸደቓ መጽሓፍቲ ወጻኢ 

ካልእ መወከሲታት ከእትዉ ምስ ዝፍትኑ፣ ወይ ምስ ትዉፊት ቤተክርስቲያን ምስ ዝጻረሩ፣ ንኸምዚ ዓይነት ኣካይዳ 

ሙሉእ ንሙሉእ ክንነጽጎ ይግባእ። ወትሩ ነታ “ኣብ ኲሉ ግዜን ብዂሉ ቦታን” ዘላ ኣጻናፋዊት ቤተክርስቲያንና ዉን 

ክንዝክራ ይግባእ። 

ከምዚ ዓይነት መርገጺ ብምሓዝናን፣ ወይከምዚ ብምባልናን፣ ነዚ ናትና ኣካይዳ ከም ሓደ ድርቅናን ዱንቅርናን ጌሮም 

ዝርድእዎ ፕሮቴስታንት እንተሃልዮም፤ ቅድም ቀዳድም እቶም፣ ነቲ ክልተ ሽሕ ዘመናት ዘቑጸረ ትምህርቲ ክርስትና 

ክነጽጉ ወይ ከም ዘይነበረ ጌሮም ክጓስይዎ ዝፍትኑ መማህራኖም ዓገብ ይበሉ። ኻብ መዓስ`ዩ ናይ ዶክትሬት ማዕረግ 

ዘለዎ ሰብ ጥራይ`ዩ ሚስጢራት እግዚአብሔር ክርዳእ ዝኽእል ዝተባህለ?! ወይስ ካብ መዓስ`ዩ ናይ ፒ.ኤች.ዲ ደረጃ 

ትምህርቲ ምርምር ዝገበረ ሰብ ዘቕረቦ ሓሳብ፤ ልዕሊ እምነት `ቶም ብሚሊዮናት ዝቑጸሩ ኣመንቲ ክርስቲናን፣ 

ልዕሊ`ቶም ንእግዚአብሔር ብሙሉእ ልቦም ዘገልገልዎ ኣቦታትን ኣዴታትን፣ ልዕሊ`ቶም ምእንቲ ስም ጐይታ ክብሉ 

መከራ ዝተቐበሉ፡ ማእሰርቲ ዝተጻወሩ፡ ደሞም ዘፍሰሱን፡ ሓሰረ ጸርፊ ዝተቐበሉን ሰማእታትን፡ ተሰኸምቲ መስቀልን፣ 

ሚዛን ዝተዋህቦ?! ክርስትና ኣብ ጥጡሕን ምቾት ብዝመልኦ ናብራ እትምሃሮ ፍልጠት ድዩ፤ ዋላስ መስቀልካ ጾይርካ 

እትስቀለሉን ብሞት እትምስክረሉን ህይወት? እቲ ድርቅናን ዱንቅርናን እምበኣር፣ እቶም ነቲ ቅዱስ ትዉፊት ባዕሉ 

እንታይ ምዃኑ ከይፈለጡ፤ ልዕሊኡ ፈላጣት ኮይኖም ዝቐርቡን እዩ። እቶም ምጽእ ኢሎም ልዕሊ ሰቦም ፈላጣት 

ኮይኖም ዝቐርቡን፣ ልዕሊ ማንም ሰብ ንመጽሓፍ ቅዱስ ብምልኣት ተረዲእናዮ ኢና ዝብሉ፣ ንሳቶም እዮም 

ትዕበተኛታት። 

መደምደምታ 

እቲ ዝበለጸ ዉጽኢት ናይ ቤተክርስቲያን ቅዱስ ትዉፊት እምበዓር መጽሓፍ ቅዱስ እዩ። ነዚ መጽሓፍ ጥልቐቱን 

ዕብየቱን ክንርድኦ ንኽእል ዉን ኣብ ከመይ ዝበለ በሪኽ ነገር ተሰሪቱ ከም ዘሎ ምስ ንርድኦ እዩ። መጽሓፍ ቅዱስ 

ተሰሪቱሉ ዘሎ በሪኽ ጎቦ ኸኣ ትዉፊት እዩ። ካብዚ ተሰሪትዎ ዘሎ ቦታ ንመጽሓፍ ቅዱስ ምስ ንኣልዮ ግና፣ ከዊሒ 

ምዃን ተሪፉ፣ ወናኒኡ ናብ ዝደለዮ ቅርጺ ክሰርሖ ናብ ዝኽእል ኣብ ኢድካ ከም ዘሎ ጭቃ ክቕየር እዩ። ንመጽሓፍ 

ቅዱስ ናብ ዝደለኻዮ ትርጉም ከምዝጥዕመኻ ጌርካ ምቱርጓም ዉን ክብረት ዘይብሉ ዓቢ ጌጋ እዩ። ዋላ ናይ መጽሓፍ 

ቅዱስ ልዕልና ከነርእይ ይኹን፣ ንመጽሓፍ ቅዱስ ናብ ደስ ዝብለና ትርጉም ክንህቦ ኣይግባእን። መጽሓፍ ቅዱስ ከነንብቦ 

ኣለና፣ ናይ እግዚአብሔር ኣምላኽና ቅዱስ ቃላት እዩ። መልእኽቱን ትርጉሙን ክንርዳእ ግና፣ ኣብ ኣእጋር ቅዱሳን 

ኣቦታት ኮፍ ኢልና ንመሃር፣ ምክንያቱ ንሳቶም “ሰማዕቲ ጥራይ ዘይዀኑሲ ገብርቲ ቃል ዝዀኑ” /ያዕ 1፥22/ ብዝነበሮም 

ህይወት ትርጉም መጽሓፍ ቅዱስ ክርድኡ ዝበቕዑ መማህራን እዮም። ናብቶም ንሓዋርያት ዝፈለጥዎም ናብ በዓል ቅዱስ 

ኣግናጤዎስ ናብ በዓል ቅዱስ ፖሊካርፐስ ንኺድ፤ ብዛዕባ መልእክቲ ሓዋርያት ሕቶ ተሃልዩና፣ ንሕተቶም ጽሑፋቶም 

ነንብቦ። ብገዛእ ርእስኻ ተመሪሕካ ብትቢት ዝንበር ህይወት ሓዲግና፣ ንቤተክርስቲያን ንወከሳ። 

ኣምላኽ ንዓለም ብወዱ ንክትድሕን ናብ ዓለም ለኣኾ። ወልደ እግዚአብሔር ኢየሱስ ክርስቶስ ብስጋ ሰብ ተገሊጹ 

ኣድሓነና። እቲ ኣብ ማህጸን ድንግል ዝሓደረሉ ግዜ ጀሚሩ ክሳብ’ቲ ንሞት ስዒሩ ናብ ሰማያት ዓሪጉ ኣብ የማን ኣምላኽ 

ክሳብ ኮፍ ዝብል፣ ናይ ድሕነት ስራሕ እዩ። እዚ ናይ ድሕነት ስራሕ ዝምስክሩ ሓዋርያትን ሰዓብቲን ነበሩ። ጐይታናን 

መድሓኒናን ኣምላኽናን ኢየሱስ ክርስቶስ ዉን ነዚ ናይ ድሕነት ስራሕ ብሓይሊ መንፈስ ቅዱስ ንዓለም ከበስሩ፣ 

ለኣኾም። ጐይታ ንሓዋርያት መጽሓፍ ወንጌል ኣይሃቦምን፣ እንታይ ደኣ ሓይሊ መንፈስ ቅዱስ ደኣ እምበር። ሓዋርያት 

                                                           
20 St. Gregory Nazianzen, "Oration 43, Panegyric on Saint Basil," A Selected Library of the Nicene and Post-

Nicene Fathers of the Christian Church, series 2, vol. vii, eds. Henry Wace and Philip Schaff (New York: 

Christian, 18871900), p. 398f. 



 

 19 

ብሓይሊ መንፈስ ቅዱስ ቤተክርስቲያን ሰረትዋ። መጽሓፍ ቅዱስ ባዕሉ ዉጽኢት ቤተክርስቲያን እዩ። እዛ ቤተክርስቲያን 

ዉን ንቅዱሳን ሓንሳብ ተዋሂባ ኣላ፣ ደጌታት ሲኦል ዉን ኣይሕይልዋን። ብደም ክርስቶስ ዝተመስረተት ሓንቲ፣ 

ኣጽናፋዊት፣ ሃዋርያዊ ቤተክርስቲያን ኦርቶዶክስ እያ። ናይ ኦርቶዶክስ ቤተክርስቲያን መስረታ ሓዋርያዊ ትዉፊት እዩ። 

እዚ ሓዋርያዊ ትዉፊት ሓድ እዩ፣ ገሊኡ ኣብ ጽሑፍ ሰፊሩ ኣሎ፣ ገሊኡ ኣብ ህይወት ክርስቲያናት ተዓቂቡ፣ ገሊኡ ኣብ 

ስርዓት ቤተክርስቲያን ንረኽቦ። መጽሓፍ ቅዱስ ዉን በዚ ሓዋርያዊ ትዉፊት ኢና ክንርድኦ።  

ስብሓት ለእግዚአብሔር! 

ወለወላዲቱ ድንግል 

ወለመስቀሉ ክቡር! 

 

 


